
ᐋᖅᑭᒃᓱᕆᐊᓕᖕᓂᒃ ᑲᒪᔩᑦ   

ᓃᓪ ᑯᕆᔅᑕᕗᕐ
ᓗᐃᔅ ᕝᓚᕼᐅᕐᑎ

ᐅᓖᐱᑲ ᕿᓚᕝᕙᖅ

ᓴᖅᑭᑕᐅᔪᒫᖅᑐᓂᒃ ᑲᒪᔨ   
ᑖᓂ ᑯᕆᔅᑕᕗᕐ

ᑎᑎᕋᖅᑕᕕᓂᖏᓐᓂᒃ ᑐᓂᓯᓯᒪᒻᒥᔪᑦ
ᕋᐃᑦᓱᓪ ᐊ. ᕿᑦᓱᐊᓕᒃ, ᓵᓐ ᐊ. ᑎᓐᔅᓕ, ᓃᓪ 

ᑯᕆᔅᑕᕗᕐ

ᑎᑎᖅᑐᒐᖅᑕᕕᓂᖏᓐᓂᒃ ᑐᓂᓯᓯᒪᒻᒥᔪᑦ
ᒪᐃᑯᓪ ᐋᔅᑎᓐ, ᑖᑦ ᓛᒃᐅᑦ, ᓕᐅᕆ ᒪᒃᑑᒍᓪ, 

ᐅᐊᐃᓐ ᕋᐃᓄᓪᑦᔅ

ᖄᖓᓂᒃ ᐊᖅᑮᔪᕕᓂᖅ
UDON ᐅᑯᐊ ᑯᕆᔅ ᓯᑏᕙᓐᔅ, ᕋᐴᑐ ᑳᒻᐸᔅ 

ᑭᐊᕕᓐ ᔮᓐ

ᐊᔾᔨᖏᓐᓂᒃ ᐱᒃᑲᓐᓂᕈᒪᒍᔅᓯ, ᑲᐅᔨᒃᑲᒃᑭᑦ:
Nunavut Bilingual Education Society
P.O.Box 11125, Iqaluit, NU, X0A 1H0
Info@nbes.ca

Qikiqtani Inuit Association
P.O.Box 1340, Iqaluit, NU, X0A 0H0
youth@qia.ca (867) 979-5391

ᐱᔪᓐᓇᐅᑏᑦ ᐱᓯᒪᔭᐅᔪᑦ.  ᑎᑎᕋᖅᑕᐅᓯᒪᔪᑦ 
ᑖᒃᑯᐊ ᐊᒥᓱᓕᐊᕆᔭᐅᓂᐊᖅᐸᑕ, 
ᐊᔾᔨᓕᐊᕆᔭᐅᓂᐊᖅᐸᑕᓘᓐᓃᑦ ᖃᓄᑐᐃᓐᓇᖅ, 
ᖃᕋᓴᐅᔭᖅᑎᒍᑦ, ᐊᒥᓱᓕᐅᕈᑎᑎᒍᑦ, 
ᓂᐱᓕᐅᕈᑎᑎᒍᑦ, ᑐᖅᑯᖅᑕᐅᓯᒪᒃᐸᑕᓘᓐᓃᑦ 
ᐱᑐᐃᓐᓇᕆᐊᓕᒃᑯᑦ, ᐊᖏᕈᑎᖃᖏᓪᓗᑎᒃ 
ᑎᑎᕋᖅᑐᕕᓂᕐᓂᑦ, ᓱᕋᐃᕗᑦ ᑎᑎᖅᑲᑎᒍᑦ 
ᓴᖅᑮᔩᑦ ᒪᓕᒐᖏᓐᓂᑦ.

ᓴᖅᑭᑕᐅᓂᖓᑦ ᑮᓇᐅᔭᖅᑎᒍᑦ ᐃᑲᔪᖅᑕᐅᒻᒥᔪᑦ 
ᐃᓚᖓᓐᓂᑦ ᑲᓇᑕᒥᑦ ᐱᖅᑯᓯᓕᕆᔨᒃᑯᓐᓄᑦ

*ᑖᓐᓇ ᐅᓂᒃᑳᖅ ᕗᕌᓐᔅ ᕗᕋᔅ ᑎᑎᕋᓚᐅᖅᓯᒪᔭᖓ 
ᐸᖕᓂᖅᑑᑉ ᑲᖏᖅᑐᐊᓗᒃᐸᓯᐊᓃᑦᑐᓂ 1901ᒥᓪᓗ 
ᓴᖅᑭᑕᐅᓪᓗᓂ.

*ᐅᓂᒃᑳᖅ ᑖᓐᓇᑦᑕᐃᓐᓇᐅᒐᓗᐊᖅ 
ᐊᔾᔨᒌᖏᓐᓂᖃᐅᕐᒪᑦ ᓄᓇᓕᖕᓂ ᓄᓇᕗᒻᒥ.  ᑖᓐᓇ 
ᐅᓂᒃᑳᖅ ᑕᕝᕙᓂ ᑕᑯᔭᓯ ᓇᑲᓲᑉ ᓇᑦᑎᓕᖕᒥᐅᑕᐅᑉ 
ᐅᓂᒃᑲᐅᓯᕆᔭᕕᓂᖓ ᑯᓄᑦ ᕌᔅᒥᐅᓴᓐᒧᑦ 
ᓴᖅᑭᑕᐅᓪᓗᓂᓗ 1931ᒥ.

ᑐᙵᓱᒋᑦ ᓯᕗᓪᓕᖅᐹᒧᑦ ᐅᖃᓕᒫᒐᕐᒧᑦ ᐱᕗᑦ!
 ᑖᓐᓇ ᐅᖃᓕᒫᒐᖅ ᐃᓕᓐᓅᖓᔪᖅ—ᒪᒃᑯᑦᑐᓄᓪᓗ ᓄᓇᕗᒻᒥᑦ.  ᐱᕗᑦ 
ᐅᖃᓕᒫᒐᖅ ᐅᓂᒃᑳᒃᓯᓐᓂᑦ ᓇᓪᓕᒃᑭᑕᐅᑎᐅᔪᓐᓇᕐᕕᒋᖁᕙᕗᑦ, ᐊᑐᖅᓯᒪᔭᔅᓯᓐᓂᑦ, 
ᖃᐅᔨᒪᔭᔅᓯᓐᓂᑦ ᐃᓕᖅᑯᓯᕐᒥ ᖃᓄᑐᐃᓐᓇᑦᑎᐊᕐᓗ ᐅᖃᓕᒫᕈᒪᔭᔅᓯ ᒥᒃᓵᓄᑦ 
ᖃᐅᔨᔭᐅᖁᔭᔅᓯᓪᓘᓐᓃᑦ. ᑕᐃᒪᐃᖁᓪᓗᓯ, ᐃᓕᔅᓯᓐᓂᒃ ᑐᓴᕈᒪᕗᒍᑦ--ᐄ, ᐃᕝᕕᑦ!  
ᑐᓴᕈᒪᕗᒍᑦ ᖃᓄᖅ ᐃᓱᒪᒋᒻᒪᖔᖅᐱᐅᒃ ᑖᓐᓇ ᐅᖃᓕᒫᒐᖅ ᑭᓱᓂᓪᓗ ᑕᑯᔪᒪᒻᒪᖔᔅᓯ 
ᐅᖃᓕᒫᒐᐅᔪᒫᖅᑐᓂᒃ ᑖᒃᑯᓇᓂ. ᐋᖅᑮᖃᑕᐅᔪᓐᓇᖅᐳᑎᑦ ᑖᒃᓱᒥᖓ ᓄᑖᕐᒥᒃ 
ᐅᖃᓕᒫᒐᕐᒥᒃ ᐅᕗᖓ ᖃᕋᓴᐅᔭᒃᑯᑦ ᑎᑎᕋᕈᕕᑦ youth@qia.ca.
 ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᒃᑯᑦ (QIA) ᓄᓇᕗᒻᒥ ᒪᕐᕉᖕᓂᑦ 
ᐅᖃᐅᓯᓕᖕᓄᑦ ᐃᓕᓐᓂᐊᖅᑎᑦᑎᓂᕐᒥᑦ ᑲᑐᔾᔨᖃᑎᒌᒃᑯᓪᓗ (NBES) ᓴᖅᑮᓚᐅᖅᐳᑦ 
ᐱᕗᑦ ᐅᖃᓕᒫᒐᕐᒥᒃ ᐃᑲᔪᖅᓱᕆᐊᕈᒪᓪᓗᑎᒃ ᑎᑎᖅᑭᕆᓂᕐᒥᒃ ᐃᓄᒃᑎᑐᑦ 
ᖃᓪᓗᓈᑎᑐᓪᓗ ᐃᑲᔪᖅᓱᕆᐊᕐᓗᑎᒡᓗ ᐃᓄᐃᑦ ᐃᓕᖅᑯᓯᖓᓂᑦ.  
ᐅᖃᓕᒫᖅᑎᐅᔪᓯ ᐃᓕᒃᓯᓐᓂᑦ ᑐᓴᕈᑦᑕ, ᐱᕗᑦ ᓴᖅᑭᔮᖅᑎᑦᑎᒃᑲᓐᓂᕐᓂᐊᕐᒪᑦ 
ᓴᐳᔾᔨᓗᓂᓗ ᐱᒻᒪᕆᐅᔪᓂᒃ ᐃᓄᖕᓄᑦ ᓄᓇᕗᒻᒥᑦ.
 ᓯᕗᓪᓕᖅᐹᖅ ᓴᖅᑭᑕᐅᔪᖅ ᐱᔪᓐᓇᕐᓂᓕᖕᓂᒃ ᐆᒪᔪᓂᒃ 
ᐅᓂᒃᑳᑐᖃᕐᓃᙶᖅᑐᓂᒃ ᐱᔾᔪᑎᖃᓪᓗᐊᑕᕐᓂᐊᕐᒪᑦ. ᓄᓇᕘᑉ ᓄᓇᖏᓐᓂ 
ᐊᕕᒃᓯᒪᔪᓂᒃ, ᐃᓐᓇᐃᑦ ᐊᖑᓇᓱᒃᑏᓪᓗ ᐅᓂᒃᑳᖏᓐᓂᒃ 
ᐊᑐᖅᓯᒪᔭᖏᓐᓂᓪᓗ ᐅᓂᒃᑲᐅᔾᔨᓯᒪᒻᒪᑕ ᑕᑯᓕᒪᓇᖏᑦᑐᓂᒃ 
ᐱᔪᓐᓇᕐᓂᓕᐊᓗᖕᓂᓪᓗ ᐆᒪᔪᓂᒃ.  ᑕᕝᕙᓂ ᐅᖃᓕᒫᒐᕐᒥ, 
ᑕᑯᓂᐊᖅᐳᒍᑦ ᐃᓄᒃᐸᓱᒡᔪᖕᓂᒃ ᖃᓪᓗᐱᓪᓗᖕᓂᓪᓗ.  
ᐅᓂᒃᑳᓕᐊᕆᔭᐅᓯᒪᔪᒻᒪᕆᖕᒥᑦ ᖃᓪᓗᐱᓪᓗᐃᑦ ᒥᒃᓵᓄᑦ 
ᐃᖃᓗᖕᒥᐅᓐᓄᒃ ᑎᑎᕋᖅᑏᓐᓄᒃ ᐱᓯᒪᒋᕗᒍᑦ. 
 ᐱᓕᕆᒻᒪᕆᓚᐅᖅᐳᒍᑦ 
ᓴᖅᑮᓇᓱᐊᖅᑐᑕ ᓯᕗᓪᓕᖅᐹᕐᒥᑦ 
ᐅᖃᓕᒫᒐᕐᒥᑦ ᐱᕗᒻᒥᑦ ᐃᓕᓐᓄᑦ 
ᖁᕕᐊᒋᓂᐊᖅᐸᑦᑐᖅ!

ᓃᓪ ᑯᕆᔅᑕᕗᕐ
ᓗᐃᔅ ᕝᓚHᐅᕐᑎ
ᕕᐊᑭ ᕿᓚᕝᕙᕐᓗ
ᐋᖅᑭᒃᓱᕆᐊᓕᖕᓂᒃ ᑲᒪᔩᑦ 

ᐅᑭᐅᖅᑕᖅᑑᑉ ᐃᒪᖅᐸᓯᖏᓐᓃᑐᒐᓚᐃᑦ, ᐃᓄᐃᑦ 
ᐅᓂᒃᑳᖃᓲᖑᕗᑦ ᑲᒪᓇᖅᑐᓂᒃ ᐆᒪᔪᓂᒃ ᐃᒪᕐᒥᐅᑕᓂᒃ, 
ᑕᐃᔭᐅᒐᔪᒃᑐᓂᒃ ᖃᓪᓗᐱᓪᓗᐃᑦ.  ᖃᓪᓗᐱᓪᓗᐃᑦ 

ᑎᒥᖃᕐᓂᕋᖅᑕᐅᓲᖑᕗᑦ ᐃᓄᒃᑎᑐᑦ, ᑭᓯᐊᓂ ᓂᙳᔫᖅᑭᒃᑕᖅᑐᓂᒃ, 
ᖃᑦᑎᓛᒃᑐᓂᒃ, ᐅᕕᓂᖃᕐᓂᕋᖅᑕᐅᕙᒃᐳᑦ ᑲᓇᔪᖅᑎᑐᑦ.  ᐃᓚᖏᓪᓗ 
ᐅᖃᓲᖑᕗᑦ ᐆᒪᔪᐃᑦ ᑖᒃᑯᐊ ᐊᖏᔪᐊᓗᖕᓂᒃ, ᐊᒡᒐᖃᕐᓂᕋᖅᑕᐅᓪᓗᑎᒃ 
ᐊᑯᓐᓂᖏᑦᑎᒍᑦ ᐃᓄᒐᙳᐊᖏᑕ ᐅᕕᓂᓕᖕᓂᒃ ᑮᓇᖏᓪᓗ 
ᐋᖅᑭᒃᑎᐊᖅᓯᒪᓇᑎᒃ ᐃᔨᐊᓗᖏᓐᓄᑦ ᐊᓃᖅᑐᐊᓗᖕᓄᑦ 
ᑕᑯᒥᓇᖏᑦᑐᕐᒥᓪᓗ, ᓇᖅᓱᖓᔪᕐᒥᒃ ᕿᖓᖃᖅᑐᑎᒃ.  ᑭᓯᐊᓂ, 
ᐊᔾᔨᒌᖏᑦᑐᐊᓗᖕᓂᒃ ᐅᓂᒃᑲᐅᓯᐅᖃᑦᑕᖅᓯᒪᒻᒪᑕ ᐆᒪᔪᐃᑦ ᑖᒃᑯᐊ 
ᖃᓄᐃᑦᑐᓪᓚᕆᐅᒻᒪᖔᑕ ᐅᖃᐅᓯᕆᔭᕐᓂᙱᓚᑦ.  ᐃᓚᖏᑦ 
ᐃᓄᐃᑦ ᑕᑯᓚᐅᖅᓯᒪᔪᑦ ᐆᒪᔪᕐᓂᒃ ᐅᖃᓲᖑᒋᕗᑦ ᒥᑎᕋᔮᓗᖕᓂᑦ 
ᐊᒪᐅᑎᖃᕆᐊᖏᑕ ᐊᒪᖅᓯᔾᔪᑎᒃᓴᖏᓐᓂᒃ.  ᐃᓄᐃᑦ ᐊᒥᓱᑦ ᑲᑉᐱᐊᓱᒃᐳᑦ 
ᑖᒃᑯᓂᖓ ᐅᖃᓲᖑᒻᒪᑕ ᓱᕈᓯᕐᓂᒃ ᑎᒡᓕᒐᓲᖑᓂᕋᖅᑕᐅᓪᓗᑎᒃ 
ᒪᐅᔭᕋᕐᓄᑦ ᖃᓂᓗᐊᖅᑐᓂᒃ ᐃᓐᓇᕐᓂᓪᓗ ᐃᒫᕐᓂᑯᓂᒃ ᐅᒥᐊᖅᑐᖅᑐᑎᒃ.  
ᐱᔭᐅᔪᑦ ᑕᐃᒃᑯᐊ ᐊᒪᖅᑕᐅᕙᖕᒪᑕ ᑕᑯᔭᐅᒃᑲᓐᓂᓚᐅᖅᓯᒪᔪᓐᓂᓲᑦ.  
ᐅᓂᒃᑳᖅᑐᐊᖅᑏᑦ ᐅᖃᖃᑦᑕᖅᓯᒪᕗᑦ ᐅᑭᐅᖅᑕᖅᑑᑉ 
ᓄᓇᖏᓐᓂᒃ ᐃᒪᖅᐸᓯᒃᑐᓂᒃ ᑕᑯᔭᐅᒐᔪᒃᑐᕕᓂᐅᓂᕋᖅᑕᐅᓪᓗᑎᒃ, 
ᖃᔅᓰᓐᓇᕈᕆᐊᖅᓯᒪᓂᕋᖅᑕᐅᓕᖅᑐᓪᓕ. 

ᐱᕗᑦ ᐅᖃᓕᒫᒐᕐᒥᒃ ᐋᖅᑭᒋᐊᕆᔩᑦ ᖁᕕᐊᓱᒃᐳᑦ ᓴᖅᑮᔪᓐᓇᕐᒪᑕ 
ᐅᓂᒃᑳᓕᐊᕕᓂᐊᓂᒃ ᑖᒃᑯᐊ ᐆᒪᔪᐃᑦ ᑲᒪᓇᖅᑐᐃᑦ ᒥᒃᓵᓄᑦ, 
ᖃᓪᓗᓈᑎᑐᑦ ᐃᓄᒃᑎᑐᓪᓗ ᑎᑎᕋᖅᑕᕕᓂᐊᓂᒃ ᕋᐃᑦᓱᓪ ᕿᑦᓱᐊᓕᐅᑉ 
ᓵᓐ ᑎᓐᔅᓕᐅᓪᓗ.  ᖁᕕᐊᒋᓂᐊᖅᐸᑦᑐᖅ ᖁᕕᐊᒋᑎᒋᓚᐅᕋᑦᑎᒍᑐᑦ! 

ᖃᐅᔨᓇᓱᐊᖅᑕᕕᓂᖏᑦ ᑎᑎᕋᖅᑐᓂᒋᓪᓗ ᓃᓪ ᑯᕆᔅᑕᕗᕐ
ᑎᑎᖅᑑᔭᖅᑐᓂᒋᑦ ᓕᐅᕆ ᒪᒃᑑᒍᓪ

ᑕᖅᑭᖅᑎᓪᓗᒍ 
ᐃᒃᑮᓈᓗᒃᑎᓪᓗᒍ 
ᖃᓪᓗᐱᓪᓗᖅ ᑕᕆᐅᕐᒥᑦ 
ᐃᒪᖓᓂᑦ ᓄᐃᕗᖅ 

ᐳᐃᓪᓗᓂ.
 ᑕᖅᑭᖅ ᖃᐅᒪᑦᑎᓪᓗᒍ 
ᓱᓇᑐᐃᓐᓇᐃᑦ ᑕᑯᒃᓴᐅᑦᑎᐊᖅᐳᑦ 
ᑕᑯᒃᓴᐅᑦᑎᐊᖅᑎᑦᑎᖕᒪᑦ, ᖃᓪᓗᐱᓪᓗᕐᓗ 
ᓯᑯᑉ ᖄᖓᓄᑦ ᖃᑭᓪᓗᓂ.  ᐋᔪᖅᑲᒥᑦ 
ᖃᓪᓗᐱᓪᓗᖅ ᓄᐃᒐᒥ ᖃᑭᕗᖅ 
ᓯᒡᔭᒧᑦ ᓵᙵᓪᓗᓂ.  ᑕᕆᐅᖏᓐᓇᐅᒐᒥ 
ᖃᐅᓯᕋᒥ ᐃᒻᒥᓂᑦ ᐃᑦᓱᒃᐳᖅ 
ᕿᐅᓪᓗᓂ ᑕᕆᐅᕐᒥᒃ ᐊᖏᕐᕋᖃᓲᖑᒐᒥ 
ᓱᖏᐅᑎᓯᒪᓪᓗᓂᐅᒃ ᓄᓇ 
ᐃᒃᐱᒋᑦᑎᐊᙱᑕᖓ.  ᑕᐃᒪᓐᓇᑐᓪᓗ 
ᑎᒥᖃᕋᔪᙱᒧᑦ ᖃᐅᔨᒪᙱᓚᖅ ᖃᓄᖅ 
ᓱᓇᒥᒃ ᐃᒃᐱᒋᒋᐊᖃᕐᒪᖔᕐᒥ.  ᓇᓗᔪᖅ 
ᐃᒃᐱᒋᓂᕐᒥᒃ. ᓱᓇᓪᓚᑦᑖᓕᒪᐅᙱᓐᓂᑯᒧᑦ 
ᖁᕕᐊᒋᙱᓚᖓ ᑎᒥᖃᕆᐊᒃᓴᖅ 
ᐱᓗᐊᖅᑐᒥᒃ ᐃᓅᙱᑦᑑᒐᒥ 
ᐃᓄᙳᕈᒪᓇᓂ.  ᓄᓇᒦᓕᕋᒥ 
ᐅᔾᔨᕆᓕᖅᐳᖅ ᓄᓇᐅᑉ ᒪᓕᒐᖏᓐᓂᒃ 

ᒪᓕᒋᐊᖃᕐᓂᕐᒥᓂᒃ ᐃᖢᐊᕆᙱᓪᓗᒍᓗ.  
ᓄᓇᒦᓐᓂᖅ ᖃᐅᔨᒪᓕᖅᐳᖅ ᓇᖕᒥᓂᖅ 
ᒪᓕᒋᐊᖃᓕᕋᒥ ᒪᓕᒐᔪᙱᑕᒥᓂᒃ 
ᐱᔪᒪᙱᖢᓂᓗ.
 ᑎᒥᓂ ᖃᓄᐃᑦᑑᓂᐊᕐᒪᖔᑦ 
ᐃᓱᒪᒋᓕᖅᐸᓪᓕᐊᕙᖓ ᐃᓅᙱᓐᓇᒥ 
ᐃᓄᙳᕋᓱᓕᕋᒥ ᓂᕕᐊᖅᓯᐊᖑᔪᒪᕗᖅ 
ᑕᑯᓚᐅᖅᑕᒥᓂᒃ ᐃᖅᑲᐃᓇᓱᐊᖅᖢᓂ 
ᖃᓄᐃᓚᐅᕐᓂᖓᓂᒃ ᐃᖕᒥᓂᒃ 
ᐋᖅᑮᒑᓱᓕᖅᐳᖅ.  ᐃᓪᓚᐃᕐᓂᕐᒪᑦ 
ᓄᔭᒥᓂᒃ ᐋᔪᕋᐅᑉ ᓴᓂᐊᓂ 
ᑕᐃᒪᐃᓐᓂᖅᑎᓪᓗᒍ 
ᖃᓪᓗᐱᓪᓗᖅᑕᐅᓂᑯ ᐱᒋᐊᖃᙱᑕᒥᓂᒃ 
ᒪᓕᙱᓐᓂᕐᒪᑦ ᖃᓪᓗᐱᓪᓗᖅᑕᐅᕗᖅ.  
ᑎᕆᖕᓇᖅᑐᒥᒃ ᐊᑐᕐᓂᕐᒪᑦ 
ᒪᓕᒃᑕᐅᒋᐊᖃᖅᑐᓂᒃ ᓈᓚᙱᓐᓂᑯᒧᑦ.
 ᖃᓪᓗᐱᓪᓗᖅᑕᐅᓚᐅᖅᑐᑉ 
ᖃᓄᐃᓐᓂᖓ ᐃᔾᔪᐊᕐᓗᒍ 
ᐃᓄᙳᕋᓱᓕᕋᒥ ᑎᒥᖓ ᐃᔾᔪᐊᖅᐹ.  
ᐊᕐᓇᖅ ᐃᓅᓚᐅᕈᓂ ᓱᓕ ᖃᓄᖅ 
ᐃᒃᐱᒍᓱᒐᔭᓚᐅᕐᓂᖓᓂᒃ ᐊᑐᕋᓱᒃᖢᓂ 
ᓇᖕᒥᓂᖅ ᑕᐃᒪᐃᙳᐊᕋᓱᓕᖅᑐᖅ.  

ᐅᓂᒃᑳᓕᐊᖓ ᕋᐃᑦᓱᓪ ᕿᑦᓱᐊᓕᐅᑉ ᓵᓐ ᑎᓐᔅᓕᐅᓪᓗ
ᑎᑎᕋᖅᑕᖏᑦ ᑖᑦ ᓛᒃᐅᑦ ᐅᐊᐃᓐ ᕋᐃᓄᓪᑦᔅ

ᐊᓐᓄᕌᖏᓪᓘᓐᓃᑦ ᐊᑐᓚᐅᖅᑕᖏᑦ 
ᓴᖅᑭᑎᑉᐸᖏᑦ ᑕᐃᒪᐃᑦᑐᙳᕐᓂᐊᕋᒥ 
ᐃᖅᑲᐅᒪᓂᕐᒥᓂᒃ ᐃᔾᔪᐊᖅᖢᒍ 
ᐃᓅᓪᓚᑦᑖᖑᙱᓐᓇᒥ 
ᑕᐃᒪᐃᓕᐅᕈᓐᓇᕋᒥᓕ ᓲᖑᓂᕐᒥᓂᒃ 
ᐊᑐᐃᓪᓗᓂ.  ᑭᓯᐊᓂᓕ 
ᐊᓂᕐᓂᖃᕈᓐᓇᙱᓐᓇᒥ 
ᐃᓄᒻᒪᕆᖑᕈᓐᓇᙱᓚᖅ ᐃᓄᖑᙱᓐᓇᒥ 
ᑕᑯᒃᓴᐅᙱᑦᑐᒃᑰᒐᒥ.
 “ᑕᑯᒋᑦ ᐃᓂᖁᓇᓕᖅᐳᖓ”, 
ᖁᕕᐊᓱᒃᖢᓂ ᖃᓪᓗᐱᓪᓗᖅ ᐃᓅᑉ 
ᑕᐅᑦᑐᖓᓂᒃ ᐊᑐᕈᓐᓇᖅᓯᒐᒥ ᐃᖕᒥᓄᑦ 
ᐃᓱᒪᓯᕗᖅ.
 ᑕᐃᒪᐃᑦᑑᓕᕋᒥ, ᒥᖅᑯᓕᖕᓂᒃ 
ᐊᓐᓄᕌᓂᒃ ᐊᑐᓕᖅᑐᖅ, ᑐᒃᑐᐃᑦ 
ᒥᖅᑯᖏᓐᓂᒃ ᐊᓐᓄᕌᓂᒃ ᓴᓇᓯᒪᔪᓂᒃ 
ᐱᐅᔪᐊᓗᖕᓂᒃ.  ᑭᓯᐊᓂᓕᑦᑕᐅᖅ 
ᑕᑯᔭᐅᒍᓂ ᐃᓅᖂᔨᓗᓂ 
ᓴᒡᓗᕿᑦᑎᔪᒪᓯᕗᖅ ᑕᑯᔭᐅᒍᓂ 
ᐃᓅᓇᒋᔭᐅᔪᒪᓪᓗᓂ. 
ᖃᓪᓗᐱᓪᓗᖅ ᓄᓇᓕᐊᓕᖅᐳᖅ, 
ᖃᓄᐃᓕᐅᕐᓂᐊᕐᓂᕐᒥᓂᒃ ᐃᖅᑲᐃᒐᒥ 
ᖁᖓᑉᐳᖅ (ᐊᒡᓛᑦ ᐊᕐᓇᐅᑉ ᖃᓂᖓᓂᒃ 
ᖁᖓᑎᑦᑎᓪᓗᓂ ᐊᑐᑐᐃᓐᓇᕋᒥᐅᒃ 
ᑕᐅᒃᑐᖓ).  ᐅᖓᓯᓗᐊᙱᑦᑐᒥ ᓄᓇᓖᑦ 
ᓄᓇᓕᖕᒥᐅᑕᐃᑦ ᐅᐸᒋᐊᖅᑐᖅᖢᓂᒋᑦ.  
ᓄᓇᖃᑲᐃᓐᓇᖅᓯᒪᔪᑦ 
ᓯᓈᓕᐊᖅᓯᒪᔪᑦ ᐃᒡᓗᕕᒐᓖᑦ 
ᐅᐸᒋᐊᖅᑐᓕᖅᐸᖏᑦ.  ᑲᔾᔮᖅᑐᑦ 
ᓄᓇᓕᐊᖅᓯᒪᒐᒥᒃ ᖁᕕᐊᓱᖃᑎᒌᒃᖢᑎᒃ 
ᐃᓅᖃᑎᒌᑦᑎᐊᕐᓂᕐᒥᒃ 
 ᑖᒃᑯᐊ ᐃᓄᐃᑦ 

ᑕᒻᒪᖅᑐᖃᓚᐅᕐᓂᕐᒪᑕ ᑎᕆᖕᓇᖅᑐᒥᒃ 
ᐊᑐᖅᑐᖃᓚᐅᕐᓂᖅᑎᓪᓗᒍ.
 ᐅᓪᓗᐃᑦ ᐱᖓᓱᑦ 
ᓈᓚᐅᖅᑎᓪᓗᒋᑦ, ᐃᓄᐃᑦ 
ᓯᑯᒦᓚᐅᕐᓂᖅᐳᑦ.  ᓄᑕᕋᖅ ᐋᔪᖅᑲᒥᓂ 
ᐱᙳᐊᓚᐅᕐᓂᕐᒪᑦ ᐋᔪᖅᑲᓂᒃ 
ᐊᓪᓗᖅᑕᐃᓪᓗᓂ.  ᖃᓪᓗᐱᓪᓘᑉ 
ᑕᑯᒐᒥᐅᒃ ᐋᔪᖅᑲᓂ ᐱᙳᐊᖅᑐᖅ 
ᐊᓪᓗᖅᑕᖅᖢᓂ ᐱᒋᐊᖃᙱᑕᒥᓂᒃ 
ᐱᔪᒪᓕᖅᑕᖓ ᑎᒍᔪᒪᓕᖅᖢᓂᐅᒃ.  
ᐃᒻᖏᐅᔭᖅᖢᓂ ᐋᔪᖅᑲᓂ 
ᐱᙳᐊᕆᐊᖃᙱᖢᓂ ᐱᙳᐊᖅᑐᖅ.  
ᐊᔪᖅᑲᓃᓐᓂᕐᒪᑦ ᑖᖅᑐᒥ ᖃᓪᓗᐱᓪᓗᖅ 
ᓈᓚᒃᑐᕕᓂᖅ ᑐᓴᓕᖅᐳᕐᓗ ᐃᒪᓐᓇ 
ᐃᙱᖅᑐᒥᒃ.
 “ᖃᓪᓗᐱᓪᓗᖅ ᑕᑯᓚᒍ...”
 ᓄᑕᖅᑲᐃᑦ ᐋᔪᖅᑲᓂ 
ᑕᐃᒪᐃᖁᔭᐅᑦᑕᙱᑦᑐᑦ, ᖃᓪᓗᐱᓪᓗᖅ 
ᐊᑐᕈᓐᓇᖅᓯᕗᖅ ᐊᐃᒃᓯᕈᓐᓇᐅᑎᒥᓂᒃ 
ᓱᕋᐃᔪᒥᒃ ᓈᓚᒃᑕᐅᔭᕆᐊᖃᖅᑐᒥᒃ.  
ᐃᓄᐃᑦ ᐱᖅᑯᓯᖓ ᒪᓕᒃᖢᒍ.
 ᐃᒡᓗᕕᒐᐃᑦ 
ᖃᓂᒡᓕᒐᓗᐊᖅᖢᓂᒋᑦ, ᑖᕐᒪᑦ 
ᖁᓪᓕᕐᒧᑦ ᖃᐅᒪᓂᖃᕐᓂᑯᒥᒃ 
ᑕᑯᕙᖏᑦ ᐃᑯᒻᒪᖅᑯᑎᖃᕐᓂᕐᒪᑕ.  
ᐃᓄᖕᓂᒃ ᑎᕐᓕᐊᖅᓴᐃᓕᖅᐳᖅ.  
ᑐᐹᖅᓯᑦᑕᐃᓕᓪᓗᓂ ᖃᐅᔨᒪᒐᒥ ᓯᓂᖕᒪᑕ 
ᐃᒡᓗᕕᒐᕐᒥ ᐱᓗᐊᖅᑐᒥᒃ ᑕᐃᒃᑯᐊ 
ᑕᑯᒃᓴᐅᙱᑦᑐᒃᑯᑦ ᐱᒃᓴᖅᑐᓂᖃᖅᑐᑦ. 
 ᐊᖅᓴᕐᓃᑦ ᕿᓚᖕᒥ ᑕᑯᒃᓴᐅᕗᑦ 
ᐱᐅᔪᐊᓗᐃᑦ ᐊᐅᓚᕈᓘᔭᕐᓂᖏᑦ.  
ᖃᓪᓗᐱᓪᓗᖅ ᐅᕕᖏᐊᕋᖅᖢᓂ ᐃᓄᖕᓂᒃ 

ᓯᓂᓕᖅᑎᑦᑎᕗᖅ ᑐᐸᖁᙱᓐᓇᒥᒋᑦ. 
 ᐃᒡᓗᕕᒐᕐᒧᑦ 
ᖃᓂᒡᓕᕙᓪᓕᐊᓕᕋᒥ ᓄᑕᕋᖅ ᐊᐃᔭᓂ 
ᐱᔪᒪᔭᒻᒪᕆᐊᓗᒋᓕᖅᑕᖓ. ᐃᒡᓗᕕᒐᕐᒧᑦ 
ᐃᓯᕐᓂᐊᓕᕋᒥ ᐃᓯᕈᒪᓕᖅᐳᖅ 
ᑲᑉᐱᐊᓱᖏᓐᓗᓂ ᐱᒃᓴᖅᑐᓂᖃᖅᑐᑎᑐᑦ 
ᐃᓯᕈᒪᓕᖅᑐᖅ.  ᓂᓪᓕᕐᕕᐅᓯᑳᓪᓚᒃᑲᒥ 
ᓄᖅᑲᑲᐃᓐᓇᖅᑐ ᓂᕆᐅᒋᙱᑕᒥᓂᒃ 
ᑐᓴᕋᒥ.
 “ᐊᓂᕐᓂᖃᙱᑉᐳᑎᑦ.”
 ᑐᐹᖅᓯᓇᓱᒋᓪᓗᓂ 
ᑕᑕᒥᑐᐃᓐᓇᓕᖅᐳᖅ 
ᑎᕐᓕᐊᖅᓯᓇᓱᒋᓚᐅᕋᓗᐊᕋᒥ.
ᐅᖃᐅᓯᕆᔭᐅᔪᖅ ᐃᓕᑕᕆᒐᒥᐅᑉ 
ᐊᖓᒃᑯᐃᑦ ᐅᖃᐅᓯᖓᓐᓂᒃ ᐊᑐᖅᑐᖅ 
ᑮᒍᑎᑮᑦ ᐅᖃᐅᓯᖏᓐᓂᒃ.  
 ᖃᓪᓗᐱᓪᓗᖅ ᕿᕕᐊᕋᒥ, ᕿᒻᒥᖅ 
ᑭᓯᐊᓂ ᑕᑯᒃᓴᑐᐊᖑᕗᖅ ᑲᔪᖅᑖᖑᔪᖅ, 
ᐃᔨᖏᑦ ᖁᖅᓱᖅᖢᑎᒃ ᖃᐅᒪᔪᒃ.  
ᕿᒻᒥᐅᖃᑎᒥᓂᑦ ᐊᔾᔨᐅᙱᑦᑐᖅ.
 “ᓇᖕᒥᓂᖅ ᐊᓂᕐᓂᖃᙱᓚᑎᑦ,” 
ᕿᒻᒥᖅ ᐅᖃᒃᑲᓐᓂᖅᐳᖅ ᐅᖃᐅᓯᕐᒥᓂᒃ 
ᐊᑐᖅᖢᓂ.
 “ᑭᓇᒧᑦ ᐅᖃᕐᕕᐅᕗᖓ,” 
ᖃᓪᓗᐱᓪᓗᖅ ᐊᐱᕆᕗᖅ ᐅᖃᐅᓯᑐᖃᖓ 
ᐊᑐᖅᖢᒍ, “ᐅᕙᓐᓂᒃ ᓵᐲᑦ?”
 “ᕿᒻᒥᑐᐃᓐᓇᐅᕗᖓᓕ,” ᕿᒻᒥᖅ 
ᐅᖃᖅᐳᖅ.
 “ᕿᒻᒥᐅᙱᓚᑎᑦ,” 
ᖃᓪᓗᐱᓪᓗᖅ ᐅᖃᖅᐳᖅ, “ᓴᒡᓗ, 
ᑕᑯᒃᓴᐅᙱᑦᑑᕗᑎᑦ.”
 “ᕿᒻᒥᑐᐃᓐᓇᐅᕗᖓᓕ,” ᕿᒻᒥᖅ 

ᑭᐅᒃᑲᓐᓂᖅᐳᖅ.
 “ᓱᓇᐅᒐᓗᐊᕈᕕᑦ, 
ᐱᓂᐊᖅᑕᓐᓂᒃ ᑲᒪᓂᐊᙱᓚᑎᑦ.” 
ᖃᓪᓕᐱᓪᓗᖅ ᐅᖃᕆᕗᖅ. 
 “ᓱᓇᒥᒃ ᐱᓂᐊᖅᑕᕐᓂᒃ?” 
ᐊᐱᕆᕗᖅ ᕿᒻᒥᕈᓗᒃ.  “ᑕᕆᐅᕐᒥᐅᑕᐃᑦ 
ᑕᖃᒋᒐᕕᒋᑦ ᖁᕕᐊᒋᔭᖃᕈᓐᓃᖅᐱᑦ?”
 “ᐊᐃᔭᕋ ᐊᐃᒋᐊᖃᕋᒃᑯ.  
ᓄᓇᒧᑦ ᐱᖁᔭᐅᒐᒪᓕ.”
 “ᓄᓇᒧᑦ ᐱᖁᔭᐅᒐᕖᑦ?” ᕿᒻᒥᖅ 
ᐊᐱᕆᕗᖅ, “ᐅᕝᕙᓘᓐᓃᑦ ᐃᒻᒥᓂᒃ 
ᐱᕕᑦ?”  ᕿᒻᒥᖅ ᐊᐅᓚᙱᑦᑎᐊᖅᖢᓂ 
ᐃᔨᒋᑐᐃᓐᓇᓚᐅᖅᖢᓂ 
ᐅᖃᒃᑲᓐᓂᓕᕆᕗᖅ,
“ᐃᓱᒪᑦᑎᐊᕋᓱᒋᑦ ᐊᖅᑯᑎᒋᓂᐊᖅᑕᕐᓂᒃ, 
ᐱᑕᖃᖅᑐᖃᖅᐳᖅ ᐱᐅᔪᓂᒃ 
ᐱᐅᙱᑦᑐᓂᒡᓗ ᐄ ᓱᓕᔪᖅ.  
ᑭᓯᐊᓂᓕ ᒪᒥᐊᓐᓂᖃᕋᔭᖅᐳᖅ 
ᐃᓄᐊᖅᑐᒥᒃ ᓲᕐᓗ ᑐᓂᕐᕈᓯᖅᑕᐅᔪᑐᑦ 
ᐃᓄᐊᕐᓂᖃᖅᑐᒥᒃ, ᖃᓄᑐᐃᓐᓇᖅ 
ᐃᓅᑉ ᐃᓄᓯᖓ ᐃᓱᒪᖅᓱᕐᓇᙱᒻᒪᑦ.  
ᒥᑭᑦᑐᑯᓘᒐᓗᐊᕐᓗᓂ 
ᒪᓕᒋᐊᖃᓲᖑᔪᒍᓪᓕ ᓱᓇᐅᖂᔨᙱᑦᑐᓂᒃ 
ᐃᓄᒃᑎᒍᑦ ᐱᖃᕋᑦᑕᓗ 
ᐃᓱᒪᒋᔪᓐᓇᐃᕐᓂᕐᒥᒃ.  ᑕᒪᓐᓇ 
ᓴᖏᓂᕆᕙᕗᑦ.”
 ᖃᓪᓗᐱᓪᓗᖅ ᓂᓪᓕᕆᕗᖅ:
“ᓴᖏᓂᖃᙱᓚᖅ ᒥᑭᑦᑐᓂ, 
ᕿᒻᒥᕈᓘᒐᕕᑦ ᖃᐅᔨᒪᙱᓚᑎᑦ,” 
ᐅᖃᖅᐳᖅ.   “ᐅᓇᑕᕐᓂᕐᒥᒡᓕ 
ᐱᓇᓱᐊᔾᔭᙱᓚᖓ,” ᕿᒻᒥᖅ ᑭᐅᕗᖅ.  
“ᐃᓱᒪᒋᔪᓐᓃᕐᓂᕐᒥᒃ ᖃᐃᑦᑎᕗᖓᓕ 

ᐃᓕᖕᓄᑦ.”
 ᖃᓪᓗᐱᓪᓗᖅ 
ᑎᒍᓯᒋᐊᖅᑐᓕᖅᐳᖅ ᐊᐃᔭᒥᓂᒃ 
ᖃᓪᓗᐱᓪᓗᕈᒪᔭᒥᓂᒃ ᓄᑕᖅᑲᒥᒃ.
 ᐊᒪᓚᐅᖅᖢᓂᐅᒃ 
ᕿᒪᒃᓯᒋᐊᖅᐳᖅ ᐃᒡᓗᒥᑦ, ᒪᓕᒃᑕᐅᓂᐊᕋᒥ 
ᐱᓇᓱᐊᖅᑕᐅᓗᓂ ᖃᐅᔨᒪᒐᒥ.  
ᑭᓯᐊᓂᓕ ᕿᒻᒥᖅ ᐱᑕᖃᔮᙱᓚᖅ.  
ᓂᐱᖃᔮᕈᓐᓃᖅᐳᑦ ᓄᓇᓕᖕᒥᐅᑕᐃᑦ.
 ᑕᕆᐅᒧᑦ ᕿᒪᓯᒋᐊᕐᒪᑦ 
ᐸᖓᓕᓕᖅᖢᓂ ᐃᒪᓕᐊᖅᐳᖅ ᑕᕆᐅᒧᑦ.  
ᕿᒻᒥᒥᒃ ᖃᓄᖅ ᐅᖃᐅᑎᔭᐅᓚᐅᕐᓂᕐᒥᓂᒃ 
ᐃᖅᑲᐃᒐᒥ ᐃᓕᒪᓱᒋᐊᒃᑲᓐᓂᓕᖅᐳᖅ 
ᖁᕕᐊᓱᙱᓚᐅᕋᒥ ᓱᓕᒃᑲᓐᓂᖅ 
ᖁᕕᐊᓱᙱᒃᑲᓐᓂᓕᕆᓪᓗᓂ. 
 ᑖᖅᑐᒥ ᐃᑎᔪᒥ, ᐃᒻᒥᓄᑦ 
ᐃᓱᒪᕗᖅ, ᓇᖕᒥᓂᕆᓂᐊᖅᐸᕋ.  
ᑕᐃᓐᓇᑎᑐᑦ ᑎᒥᖓ ᐅᕕᓂᖓ 
ᐊᑐᖅᑕᑎᑐᑦ.  ᓱᕋᐃᓂᑯᑐᑦ 
ᑎᕆᖕᓇᖅᑐᓂᒃ ᐱᑖᕆᕙᕋ...
 ᖃᓪᓗᐱᓪᓗᖅ ᐃᓱᒪᓗᐊᒧᑦ 
ᓇᒥᑐᐃᓐᓈᓕᖅᐳᑦ ᑐᑭᖃᕈᓐᓃᖅᖢᓂ, 
ᐊᒻᒪᓗ ᐃᖕᒥᓂᒃ ᑎᒥᙳᐊᕐᒥᓂᒃ 
ᑲᒪᙱᓕᖅᖢᓂ ᐃᓄᒃᑐᑦ 
ᑕᐅᑦᑐᖃᕈᓐᓃᓕᖅᐸᓪᓕᐊᓪᓗᓂ.  
ᓯᓈᒧᑦ ᑎᑭᑉᐸᓪᓕᐊᓕᕋᒥ 
ᐃᖃᓗᒃᑎᑐᑦ ᑕᕆᐅᕐᒥᐅᑕᑐᑦ 
ᑕᐅᑦᑐᖃᖅᑐᒥᒃ ᐱᕙᓪᓕᐊᓕᖅᖢᓂ 
ᐃᖃᓘᖅᑰᔨᓂᖅᐸᓪᓕᐊᓪᓗᓂ.  
ᖃᓄᐃᙱᓕ, ᐱᖃᓗᔾᔭᐃᑦ ᖄᖏᕋᒥᒋᑦ 
ᒪᔪᖅᑕᓚᐅᖅᖢᒋᑦ ᐅᓕᕙᖅᖢᒋᓪᓗ 
ᐃᓚᖏᑦ, ᑕᕆᐅᒨᓕᖅᐳᖅ ᐋᔪᖅᑲᒧᑦ 

ᑕᐃᑯᖓ ᐃᒪᓕᐊᕋᓱᐊᖅᖢᓂ ᑐᐊᕕᓕᕋᒥ.  
ᐋᔪᕋᖅ ᑎᑭᑉᐸᖓ.
 ᐃᒪᖅ ᐃᓯᒐᖕᒥᓄᑦ 
ᐃᒃᐱᐱᒋᐊᕋᓗᐊᖅᖢᒍ 
ᑐᓴᖅᐸᓪᓕᐊᓕᖅᐳᖅ ᕿᐊᖅᑰᔨᔪᒥᒃ, 
ᓂᐱᐅᖅᑰᔨᔪᒥᒃ ᑐᓄᖕᒥᓂᑦ 
ᑕᐃᒪᓐᓇ ᑐᓴᖅᑰᔨᓕᐳᖅ ᐊᒫᖅᑕᖓ 
ᕿᐊᓕᕋᓱᒋᓪᓗᓂᐅᒃ. 
 ᓂᐱ ᑐᓴᑦᑎᐊᕋᓱᓕᕋᒥᐅᒃ 
ᑐᑭᓯᕗᖅ ᐊᑐᐃᓪᓗᓂ ᑮᒍᑎᒌᒃ 
ᐅᖃᐅᓯᖓᓐᓂᒃ.
 ᑕᕆᐅᖅ ᐊᓯᐅᕗᖅ.  
 ᓱᓇᐅᕝᕙ ᐊᖅᑲᕆᐊᓚᐅᕋᓗᐊᕋᒥ 
ᐋᔪᖅᑲᒧᑦ ᐃᓯᒐᖓᓕ ᓯᑯᒧᑦ ᓂᐱᓯᒪᔪᖅ.  
ᓄᑕᕋᐅᑉ ᐱᓯᖓᓄᑦ ᓯᑯ ᖁᐊᖅᑕᐅᔪᖅ 
ᕿᐊᓇᓂ ᐃᖏᓕᖔᓕᕐᓂᕐᒪᑦ. 
 ᖃᓪᓗᐱᓪᓗᖅ ᐊᒪᖅᓯᔪᕕᓂᖅ 
ᓄᑕᖅᑲᒥᒃ ᐊᖓᒃᑯᖓᔪᒥᒃ ᑕᒻᒪᐃᓪᓗᓂ 
ᖃᐅᔨᒪᙱᓐᓇᒥ. 
 ᕿᒻᒥᖅ ᑕᑯᒃᓴᕈᒃᑲᓐᓂᖅᐳᖅ, 
ᑕᐅᑐᒃᖢᓂ ᐃᔨᖏᑦ ᖁᖅᓱᖅᑕᐅᓪᓗᑎᒃ. 
 “ᐊᑏ ᐃᔪᕆᑐᐃᓐᓇᓕᙵ,” 
ᖃᓪᓗᐱᓪᓗᖅ ᐅᖃᖅᐳᖅ “ᖃᐅᔨᒪᔪᖓ 
ᓵᓚᐅᒐᒪ.”
 “ᐃᔪᕐᓂᐊᙱᓚᖓ,” ᕿᒻᒥᖅ 
ᐅᖃᖅᐳᖅ, “ᑐᓴᖅᑎᒋᐊᖅᑐᖅᐸᒋᑦ 
ᐃᓄᖁᑎᒋᔭᕐᒪ ᐅᖃᖁᔮᓐᓂᒃ, ᓄᑕᕋᖅ 
ᐱᓇᓱᓚᐅᖅᑕᐃᑦ.  ᐊᔾᔨᒋᔭᐅᙱᒻᒪᑦ 
ᑕᑯᒃᓴᐅᙱᑦᑐᒃᑯᑦ ᖃᐅᔨᒪᓕᖅᑕᕆᔭᒃᓴᐃᑦ.  
ᑭᓯᐊᓂᓕ ᑐᓴᖅᑎᒍᒪᔭᒋᑦ 
ᕿᑐᕐᖓᕆᔭᐅᖕᒪᑦ ᑕᐃᑦᓱᒪᓂ ᐊᕐᓇᒧᑦ 
ᖃᓪᓗᐱᓪᓗᖅᑕᐅᓚᐅᖅᑐᒧᑦ.  ᐊᑎᖃᑎᖓ, 

ᑕᐃᒪᓕ ᐊᓈᓈᖓᓂᒃ ᐊᓂᕐᓂᖃᑎᓕᒃ.”
 “ᐊᑭᒋᐊᖅᑕᐅᒋᐊᕈᒪᓕ 
ᐊᖓᒃᑯᒧᑦ ᓯᐊᓛᕆᔭᐅᓂᐊᓕᖅᐳᖓ?” 
ᖃᓪᓗᐱᓪᓗᖅ ᐊᐱᕆᕗᖅ.  
 “ᓯᐊᓛᕆᔾᔮᙱᓛᑎᓪᓕ,” 
ᕿᒻᒥᖅ ᑭᐅᕗᖅ, “ᓄᖑᒃᑯᕕᓪᓗ 
ᖁᕕᐊᒐᔭᙱᓚᖓ ᑕᕆᐅᒧᑦ ᐅᑎᖁᕙᒋᑦ 
ᓄᓕᐊᔪᖕᒧᑦ ᐃᑲᔪᖅᑕᐅᔪᒪᓗᑎᓗᒃ 
ᑐᒃᓯᐊᓕᕆᑦ.”
 ᖃᓪᓗᐱᓪᓗᖅ ᐃᓕᒪᓱᓕᖅᐳᖅ 
ᐊᒥᓱᓂᒃ ᓱᕋᐃᓯᒪᒐᒥ ᓄᓕᐊᔪᖕᒧᑦ 
ᐱᖁᑎᒋᔭᐅᔪᓂᒃ.  ᐊᒥᓱᓂᒃ 
ᐃᓖᔭᖃᖅᓯᒪᒐᒥ ᕿᑐᕐᖓᖏᓐᓂᒃ 
ᑕᕆᐅᑉ ᐊᓈᓇᖓᓐᓂᑦ. 
 ᕿᒻᒥᐅᑉ ᓯᓚᑦᑐᕈᑎᒃᓴᖓᓂᒃ 
ᐅᖃᐅᑎᓕᖅᐸᖓ:
“ᐃᕝᕕᑦ, ᐊᑐᖅᓯᒪᔪᑎᑦ ᐊᒥᓱᓂᒃ 
ᐱᐅᙱᑦᑐᓂᒃ, ᖃᓄᕐᓕ 
ᑐᑭᓯᓯᒪᓂᖃᕈᓐᓇᖅᐱᑦ 

ᐃᓱᒪᒋᔪᓐᓇᐃᖅᑕᐅᓂᕐᒥᒃ?”  ᐳᐃᔨᑦ 
ᐊᓈᓇᖓ ᓂᕕᐊᖅᓯᐊᖑᓚᐅᖅᓯᒪᕗᖅ 
ᑐᑭᓯᐅᒪᓪᓗᓂᓗ ᐃᓄᐃᑦ 
ᐃᒃᐱᒋᓂᖏᓐᓂᒃ.  ᑐᓂᕐᕈᓯᖅᐸᒋᑦ 
ᓇᓕᒧᒋᙱᑕᕐᓂᒃ ᐊᓯᓐᓄᑦ 
ᐱᔪᓐᓇᓚᐅᙱᑕᕐᓂᒃ.  ᒪᒥᐊᓇᕐᓕ 
ᐃᓄᐊᕐᓂᕐᒥᒃ ᐱᔪᓐᓇᐅᑎᖃᕋᓱᒋᔪᖅ 
ᓲᕐᓗ ᑐᓂᕐᕈᓯᖅᑕᐅᓯᒪᔪᑐᑦ.  
ᐱᖁᔭᐅᔪᓂᒃ ᐱᖁᔭᐅᙱᑦᑐᓂᒡᓗ 
ᐃᓱᒪᖅᓱᖅᓯᒪᓇᓱᒃᑐᑎᑦ.”
 “ᐃᓱᒪᒋᔪᓐᓇᐃᕐᓂᖅ ᓱᓇᐅᕙ?” 
ᖃᓪᓗᐱᓪᓗᕐᓗ ᑕᕆᐅᒧᑦ ᕿᒪᓯᒋᐊᖅᐳᖅ.  
“ᒥᑭᑦᑐᑯᓗᒃ ᖃᓄᖅ ᓲᖑᓂᖃᕈᓐᓇᖅᐸ?”
 ᑭᓯᐊᓂᓕ ᕿᒻᒥᖅ 
ᑕᑯᒃᓴᐅᔪᓐᓃᕐᓂᖅᐳᖅ.  

ᐃᓄᐃᑦ ᐅᓂᒃᑳᖅᑐᐊᖅᑏᑦ ᐅᓂᒃᑲᐅᓯᖃᕋᔪᒃᐸᒻᒪᑕ ᐃᓄᒃᐸᓱᒡᔪᖕᓂᑦ.  
ᐊᕐᕌᒍᒐᓴᐃᑦ ᐊᓂᒍᖅᓯᒪᓕᖅᑎᓪᓗᒋᐅᔮᖅᑐᖅ, ᐅᑭᐅᖅᑕᖅᑐᖅ ᓱᓕ 
ᓄᑕᐅᑎᓪᓗᒍ, ᐃᓄᒃᐸᓱᒡᔪᖃᓚᐅᖅᓯᒪᒻᒪᑦ ᐊᖑᓇᓱᐊᖅᐸᒃᑐᑎᒡᓗ ᑕᒫᓂ 

ᓄᓇᓂᑦ. ᐃᓚᖏᑦ ᑖᒃᑯᐊ ᐊᖏᔪᐊᓘᓐᓂᕐᒪᑕ ᐊᓪᓗᕈᓐᓇᖅᑐᕕᓂᐅᓂᕋᖅᑕᐅᔪᑦ 
ᑲᖏᖅᑐᐊᓗᖕᓂᑦ ᐃᐸᕋᒃᓴᕈᓐᓇᖅᑐᑎᒡᓗ ᑕᕆᐅᕐᒥ ᐊᕐᕙᒐᓱᐊᖅᑐᑎᒃ ᐊᒡᒐᖕᒥᓄᑦ.  
ᐃᓄᒃᐸᓱᒡᔪᐃᑦ ᖃᔅᓰᓐᓇᐅᓐᓂᖅᐳᑦ ᐃᓄᑐᐊᖑᒐᔪᒃᑐᑎᒡᓗ ᐃᓚᒌᑐᐊᖑᓪᓗᑎᒡᓘᓐᓃᑦ.  
ᐅᓂᒃᑳᑦ ᐊᑐᐊᖅᑐᒋᑦ, ᐆᒪᔪᑯᔅᓱᐊᓗᐃᑦ ᑖᒃᑯᐊ ᐃᓅᖃᑎᖃᑦᑎᐊᕈᓐᓇᖅᑑᔮᓚᐅᖏᑦᑐᑦ 
ᑕᐃᒪᐃᑦᑑᖃᑎᖏᓐᓂᒃ ᐅᓇᑕᐅᑎᖃᑦᑕᖅᐸᓐᓂᕐᒪᑕ ᑲᑎᔭᕌᖓᒥᒃ.  ᐃᓄᐃᑦ 
ᑲᑎᓯᑦᑕᐃᓕᒪᕙᓐᓂᕆᕗᑦ ᐃᓄᑯᔅᓱᐊᓗᖕᓂᒃ ᑖᒃᑯᓂᖓ.  ᑭᓯᐊᓂ, ᐃᓄᒃᐸᓱᒡᔪᒃ 
ᐊᑕᐅᓯᖅ ᐃᓄᖕᒥᒃ ᐱᑦᑎᐊᕐᓂᖅᐳᖅ ᑎᒍᐊᒻᒪᕆᖕᓂᖅᑐᓂᓗ ᐃᓄᖕᒥᒃ ᐃᕐᓂᖅᑖᕆᓪᓗᒍ.  
ᐃᓄᒃᑎᑐᑦ, ᐃᓄᑯᔅᓱᐊᓗᐃᑦ ᑖᒃᑯᐊ ᑕᐃᔭᐅᔪᑦ ᐃᓄᒃᐸᓱᒡᔪᖕᓂᒃ.
 ᑯᓄᑦ ᕌᔅᒥᐅᓴᓐ, ᑲᓛᖦᖡᑦ ᓄᓈᓐᓂ ᐃᓄᖕᓂ ᑐᑭᓯᓇᓱᐊᖅᑎ, 
ᐊᐱᖅᓱᖅᐸᓐᓂᕐᒪᑦ ᐃᓄᖕᓂᒃ ᐅᑭᐅᖅᑕᖅᑑᑉ ᓄᓇᖏᓐᓂ ᑕᓪᓕᒪᖓᓐᓂᒃ 
ᐃᖏᕐᕋᔭᒃᑎᓪᓗᒍ (1921-1924).  ᑎᑎᕋᖅᐸᓐᓂᕐᒪᑦ ᐃᓄᒃᐸᓱᒡᔪᐃᑦ ᒥᒃᓵᓄᑦ 
ᓇᓂᑐᐃᓐᓇᖅ ᓂᐅᕐᕈᕕᒋᓯᒪᔭᖏᓐᓂᑦ.  ᑎᑎᕋᖅᑕᕕᓂᖏᓐᓂᑦ, ᐅᖃᐅᓯᕆᓐᓂᕐᒥᔭᖓ 
ᐃᓄᐃᑦ ᐃᓱᒪᒋᔭᖏᓐᓂᑦ ᖃᓄᑎᒋ ᐱᒻᒪᕆᐅᓐᓂᕐᒪᖔᑕ ᐃᓄᒃᐸᓱᒡᔪᐃᑦ.  ᕌᔅᒥᐅᓴᓐ 
ᐅᖃᖅᑕᕕᓂᖓᓂ, ᐃᓄᐃᑦ ᐊᐱᖅᓱᖅᑕᕕᓂᖏᑕ ᐃᓚᖏᑦ ᐃᓄᒃᐸᓱᒡᔪᐃᑦ 
ᑲᒪᓇᖅᑐᓃᙶᖅᓯᒪᓱᒋᔭᐅᓐᓂᖅᐳᑦ, ᐃᓄᓪᓚᕇᑦ, ᐃᓄᖕᓂ ᑲᑎᔭᐅᑲᐃᓐᓇᓲᕕᓂᑦ 
ᑕᐃᒃᓱᒪᓂᑐᖄᓗᒃ.  ᑭᓯᐊᓂᓕ, ᐃᓄᒃᐸᓱᒡᔪᐃᑦ ᐅᖃᐅᑕᐅᒐᔪᖕᓂᖅᓴᐅᓚᐅᖅᐳᑦ ᓄᓇᒧᑦ 
ᑕᕐᓂᐅᓱᒋᔭᐅᓪᓗᑎᒃ ᐱᔪᓐᓇᕐᓂᓖᑦ.
  ᐅᓂᒃᑳᑦ ᐃᓄᒃᐸᓱᒡᔪᐃᑦ ᒥᒃᓵᓄᑦ ᓄᓇᓕᖕᓂ ᓄᓇᓕᖕᓄᑦ ᐊᔾᔨᒌᑉᐸᖏᓐᓂᕗᑦ 
ᑕᕝᕙᓂ ᐅᖃᓕᒫᒐᕐᒥ ᐱᕗᒻᒥ, ᒪᕐᕉᖕᓂ ᐅᓂᒃᑳᖕᓂᒃ ᐃᓄᒃᐸᓱᒡᔪᐃᑦ ᒥᒃᓵᓄᑦ 
ᖁᕕᐊᓇᒻᒪᕆᒃᑑᖕᓂᒃ ᑕᑯᑎᑦᑎᓂᐊᖅᐳᒍᑦ.  ᐅᓂᒃᑳᒃ ᑕᒪᒃᑭᒃ ᑲᑎᑕᐅᓂᑰᕘᒃ ᐃᓄᖕᓂ 
ᑐᑭᓯᓇᓱᐊᖅᑎᓂᒃ ᐊᐱᖅᓱᕐᓂᕕᓂᑐᖃᕐᓂᒃ ᐅᖃᓕᒫᒐᑐᖃᕐᓂᓪᓗ ᒫᓐᓇᓗᑦᑕᐅᖅ 
ᐊᐱᖅᓲᑕᐅᓂᑯᓂᒃ ᐃᓐᓇᕐᓂ ᓄᓇᕗᒻᒥ.  ᖁᕕᐊᒋᓂᐊᖅᐸᓯᑐᖅ ᐅᓂᒃᑳᑦ 
ᖁᕕᐊᒋᓚᐅᕋᑦᑎᒍᑐᑦ.

ᖃᐅᔨᓇᓱᐊᖅᑕᕕᓂᖏᑦ ᑎᑎᕋᖅᑐᓂᒋᓪᓗ ᓃᓪ ᑯᕆᔅᑕᕗᕐ
ᑎᑎᖅᑑᔭᖅᑐᓂᒋᑦ ᓕᐅᕆ ᒪᒃᑑᒍᓪ

ᐅᓂᒃᑳᖅ ᓯᕗᓪᓕᖅ ᐅᓂᒃᑲᐅᓯᖃᖅᑐᖅ ᐃᓄᒃᐸᓱᒡᔪᐊᓘᑉ ᓇᕈᓇᖕᓂᕕᓂᐊᓂᒃ, 
ᐃᓄᒃᐸᓱᒃᓱᒃ, ᐱᒋᐊᕐᓂᕕᓂᐊᓂᒃ ᐱᔪᓐᓇᕐᓂᓕᐊᓘᑉ ᐃᓄᒃᐸᓱᒡᔫᑉ, ᓈᖅᓱᒃ, 
ᐊᐅᓚᑦᑎᔪᓐᓇᖅᑐᖅ ᓯᓚᒥᒃ.  ᐅᓂᒃᑳᑦ ᓄᓇᓕᒐᓚᖕᓂᑦ ᐅᓂᒃᑲᐅᓯᖃᖅᓯᒪᒻᒪᑕ 
ᓈᖅᓲᑉ ᐃᓕᐊᕐᔪᕈᖅᑎᑕᐅᓂᕕᓂᖓᓂᑦ ᐱᓂᕐᓗᖕᓂᒃᑯᑦ ᕿᓚᖕᒨᖅᑐᓂᓗ.  
ᕿᓚᖕᒦᓕᕋᒥ, ᑕᐃᔭᐅᕙᓕᖅᑐᓂ ᓯᓚᒥ.

ᑕᐃᒃᓱᒪᓂᐊᓗᒃ, 
ᐃᓄᒃᐸᓱᒡᔪᑯᔅᓱᒃᑕᖃᓚᐅᖅᐳᑦ 
ᓇᕈᓇᒃᐸᒃᑐᒥᑦ ᐅᕿᐅᖅᑕᖅᑑᑉ 

ᓄᓇᖏᑦᑎᒍᑦ ᖃᐅᔨᒪᔭᐅᓪᓗᓂᓗ 
ᐃᓄᒐᓚᖕᓄᑦ.  ᑖᒃᓱᒪ ᐃᓄᒃᐸᐅᑉ ᐊᑎᖓ 
ᐃᓄᒃᐸᓱᒃᓲᓚᐅᖅᐳᖅ.  ᑕᐃᒃᓱᒪᓂ 
ᑖᓐᓇ ᐅᓂᒃᑳᖅ ᐊᑐᖅᑎᓪᓗᒍ, 
ᐃᓄᒃᐸᓱᒡᔪᒐᓚᐅᓚᐅᖅᐳᑦ ᐅᑭᐅᖅᑕᖅᑑᑉ 
ᓄᓇᖏᓐᓂ ᓄᓇᕐᔪᐊᕐᒥ.  ᐃᓄᒃᐸᓱᒡᔪᐃᑦ 
ᐃᓚᖏᑦ ᐊᖏᓂᖅᓴᑲᓪᓚᐅᓚᐅᖅᐳᑦ 
ᐊᒥᓱᐊᖅᑎᑲᓪᓚᒃᑐᒥᒃ ᐃᓄᖕᓂᒃ 
ᐃᓚᖏᓪᓗ ᓱᕐᓗᓗ ᖃᖅᑳᓗᐃᑦ ᐱᓱᓲᑦ—
ᑖᒃᑯᐊ ᐃᓄᒃᐸᓱᒡᔪᑯᔅᓱᐊᓘᓚᐅᖅᐳᑦ. 
ᐃᓄᒃᐸᓱᒃᓱᒃ ᐊᖏᔪᐊᓘᖃᑕᐅᓚᐅᖅᐳᖅ.  
ᐅᖃᖅᑐᖃᖅᓯᒪᔪᖅ ᑕᑭᔪᐊᓘᓚᐅᕐᒪᒡᒎᖅ 
ᖁᓕᑦᑕᐅᔭᖓᑕ ᓇᓴᖓ ᑎᑭᐅᒪᓚᐅᖅᑐᖅ 
ᓄᕗᔭᓄᑦ. ᐱᓱᒐᐃᒻᒪᒡᒎᖅ ᓇᑎᕐᓇᒃᑯᑦ 
ᐊᓪᓗᕈᓐᓇᓚᐅᖅᑐᖅ ᑰᑯᔅᓲᓂᖅᐹᓂᒃ 
ᐃᐸᕋᒃᓴᕈᓐᓇᖅᑐᓂᓗ ᑕᓯᓕᒫᒃᑯᑦ. 
 ᐅᓪᓘᑉ ᐃᓚᖓᓂᑦ ᐃᓄᒃᐸᓱᒃᓱᒃ 
ᑎᒍᐊᕐᓂᖅᐳᖅ ᐃᓄᖕᒥᒃ ᐊᖑᒻᒥᒃ 
ᐃᓐᓇᕐᒥᒃ ᐃᕐᓂᒃᓴᖅᑖᕆᓪᓗᒍ. 
ᐃᓄᐃᑦ ᐅᓂᒃᑳᖅᑐᐊᖅᑏᑦ 
ᓄᓇᓂ ᐊᔾᔨᒌᖏᑦᑐᓃᙶᖅᓯᒪᔪᑦ, 
ᓇᓗᓇᐃᖅᓯᓪᓚᕆᒃᓯᒪᙱᓚᖅ 
ᐃᓄᒃᐸᓱᒃᓱᒃ ᖃᓄᐃᒻᒪᑦ 

ᑎᒍᐊᕐᓂᕐᒪᖔᑦ. ᑭᐱᙳᓐᓂᕐᒪᖅᑲᐃ 
ᐅᕝᕙᓘᓐᓃᑦ ᐅᒡᒍᐊᕐᓂᖃᓚᐅᕐᒪᑦ 
ᐱᔮᖅᑯᑕᐅᖏᑦᑐᒃᑯᑦ ᑐᖁᔪᖃᕐᓂᕐᒪᑦ 
ᐃᓄᖕᒥᑦ ᐊᖑᒻᒥᑦ. ᑭᓯᐊᓂ, ᖃᓄᑐᐃᓐᓇᖅ 
ᐱᔾᔪᑎᖃᕐᓂᕋᓗᐊᖅᐸᑦ, ᐃᓄᒃᐸᓱᒃᓱᒃ 
ᑎᒍᐊᕐᓂᕐᒪᑦ ᐃᕐᓂᒃᓴᒃᑖᕆᓪᓗᒍ 
ᓇᕈᓇᖃᑎᒋᓐᓂᖅᑐᒍᓗ ᐅᑭᐅᖅᑕᖅᑑᑉ 
ᓄᓇᖏᓐᓄᑦ.  ᓄᓇᐃᑦ ᐃᓚᖏᓐᓂ, 
ᖃᓄᖅ ᐊᖑᓇᓱᓐᓂᕐᒪᖔᑦ 
ᐃᓄᒃᐸᓱᒃᓱᒃ ᓇᓄᕐᓗᖕᓂᑦ—
ᓇᓄᑯᔅᓱᐊᓗᖕᓂᑦ—ᐅᓂᒃᑲᐅᑕᐅᒐᔪᒃᐳᖅ.  
ᐃᓚᖏᓐᓂᓪᓗ ᐅᖃᐅᓯᖃᖅᐸᒃᐳᑦ 
ᐃᓄᒃᐸᓱᒃᓱᒃ ᖃᓄᖅ ᐃᐸᕋᒃᓴᖅᑐᓂ 
ᑕᕆᐅᕐᒥ ᐊᐃᕝᕙᒐᓱᒃᐸᓐᓂᕐᒪᖔᑦ 
ᐊᕐᕙᒐᓱᒃᐸᓐᓂᕐᒪᖔᓪᓗ.  ᑭᓯᐊᓂ 
ᓇᕈᓇᓐᓂᕕᓂᐊᑕ ᐃᓚᖓᑦ 
ᖃᐅᔨᔪᒥᓇᒻᒪᕆᖕᓂᖅᓴᐅᕗᖅ 
ᐃᓚᖏᓐᓂᑦ. 
 ᐅᓇ ᐅᓂᒃᑳᖅ ᐱᒋᐊᖅᓯᒪᕗᖅ 
ᐅᓂᒃᑳᑦᑎᐊᕙᐃᑦ ᐱᒋᐊᕐᓂᖃᖅᐸᒻᒪᑐᑦ, 
ᐅᓪᓗᕈᓗᑐᐃᓐᓇᐅᑎᓪᓗᒍ.  
ᐃᓄᒃᐸᓱᒃᓱᒃᑯᒃ ᐃᕐᓂᒃᓴᕇᒃ 
ᓄᑦᑕᖅᑎᓪᓗᒋᒃ ᓄᓇᒃᑯᑦ ᖁᐊᖅᓯᒪᔪᒃᑯᑦ, 
ᓂᕆᐅᖏᑦᑎᐊᕐᓂᕐᒪᑎᒃ ᓅᑦᑕᕐᓂᖓᑦ 
ᖃᓄᐃᓐᓂᐊᕐᒪᖔᑦ. ᐃᓄᒃᐸᓱᒃᓱᒃᑯᑦ 
ᐃᕐᓂᒃᓴᕇᒃ ᓄᑦᑕᖅᑎᓪᓗᒋᑦ, ᐃᓄᒃᐸᓱᒃᓲᑉ 

ᖃᐅᔨᓇᓱᐊᖅᑕᕕᓂᖏᑦ ᑎᑎᕋᖅᑐᓂᒋᓪᓗ ᓃᓪ ᑯᕆᔅᑕᕗᕐ
ᑎᑎᖅᑑᔭᖅᑐᓂᒋᑦ ᒪᐃᑯᓪ ᐋᔅᑎᓐ ᐅᐊᐃᓐ ᕋᐃᓄᓪᑦᔅ

ᐃᕐᓂᒃᓴᓂ ᑲᒥᖓᑕ ᐅᖏᕐᕕᖓᓄᑦ 
ᕿᓪᓗᑎᕙᖕᓂᕐᒪᒍ.  ᑕᑯᒋᑦ, ᐃᓄᒃᐸᓱᒃᓲᑉ 
ᐊᓪᓗᖅᑕᓕᒫᖏᑦ ᐊᕗᖔᓘᖃᑦᑕᓚᐅᕐᒪᑕ 
ᐃᓄᖕᒧᑦ ᐊᖑᒻᒪᔭᐅᓂᐅᓴᒐᔭᖏᑦᑐᖅ.  
ᑕᐃᒫᒃ, ᐃᓄᒃᐸᓱᒃᓲᑉ ᐃᕐᓂᓂ ᑲᒥᒥ 
ᐅᖏᕐᕕᐊᓄᑦ ᕿᕐᓗᑎᐅᔭᐃᓐᓇᓚᐅᖅᐹ 
ᓄᑦᑕᓕᕌᖓᒥᒃ.
 ᐱᓱᒃᓯᒪᑎᓪᓗᒋᑦ, 
ᑎᑭᐅᑎᓚᐅᕐᓂᖅᐴᒃ, ᑕᓯᑯᔅᓱᐊᓗᖕᒧᑦ 
ᓯᑯᓯᒪᔪᒧᑦ.  ᑕᕝᕙᓂ, ᑲᑎᓯᓐᓂᖅᑐᑎᒃ 
ᐃᓄᒃᐸᓱᒡᔪᒃᑲᓐᓂᑯᔅᓱᐊᓗᖕᒥᒃ, 
ᐊᐅᓚᓴᖅᑐᒥᒃ.  ᐃᓄᒃᐸᓱᒡᔫᑉ 
ᐊᑎᖓ ᐃᓄᐊᕈᓪᓕᒐᓱᒃᓲᓪᓗᓂ 
ᐊᖏᓂᖅᓵᓘᓪᓗᓂ ᐊᒡᓛᑦ 
ᐃᓄᒃᐸᓱᒃᓱᖕᒥᒃ.  ᐃᓄᐊᕈᓪᓕᒐᓱᒃᓱᒃ 
ᐱᓐᓃᑦᑐᒻᒪᕆᐅᓚᐅᖅᐳᖅ, 
ᑕᑯᔪᒥᓇᖏᑦᑐᐊᓘᓪᓗᓂ, 
ᐃᐱᒃᑐᐊᓘᓪᓗᑎᒃ, 
ᐃᓕᖅᑮᓪᓕᖓᔪᐊᓘᓪᓗᑎᒃ ᑭᒍᑎᖏᑦ 
ᐊᓐᓄᕌᖏᓪᓗ ᓴᓇᕐᕚᖅᓯᒪᓪᓗᑎᒃ.  
ᓲᕐᓗᓗ ᐆᒪᔪᑯᔅᓱᐊᓘᑉ ᓯᑯ 
ᐃᔾᔪᔪᐊᓗᒃ ᐱᖏᓯᒻᒥᒃᑐᓂᐅᒃ 
ᐳᑐᔭᕕᓂᖓ ᐊᒡᓗᐊᓕᐊᕆᓪᓗᒍ 
ᐃᖃᓗᒐᓱᒍᒪᒧᑦ ᐃᖃᓗᑯᔅᓱᐊᓗᖕᓂᒃ 
ᓂᕆᑐᐃᓐᓇᕆᐊᓕᖕᓂᒃ ᐃᓄᖕᓂᒃ 
ᑕᕝᕙᓂ ᑕᓯᕐᒦᑐᓂᒃ. 1

 ᐃᓄᒃᐸᓱᒃᓱᒃᑯᒃ ᐃᕐᓂᒃᓴᕇᒃ 
ᑲᑎᓯᓐᓂᖅᑐᑎᒃ ᐃᓄᐊᕈᓪᓕᒐᓱᒃᓱᖕᒥᒃ, 
ᐃᑲᕐᕋᒐᓚᖕᓂᒃ ᓄᑦᑕᓚᐅᕐᒪᑎᒃ 
ᑳᓕᖅᑐᑎᒡᓗ.  ᖃᓪᓕᑎᓪᓗᒋᒃ 
ᐃᓄᒃᐸᓱᒡᔪᑯᔅᓲᓂᖅᓴᒥᒃ, ᐅᔾᔨᕈᓱᓚᐅᖅᐴᒃ 
ᒪᕐᕉᖕᓂᒃ ᐃᖃᓗᑯᔅᓱᐊᓗᒃᓯᒪᓂᖓᓂᒃ.  
ᐃᖃᓗᑯᔅᓱᐊᓘᓪᓗ 
ᐃᑦᑎᓇᖅᑐᐊᓘᓪᓗᑎᒃ ᑳᑦᑑᖕᓄᑦ 
ᑖᒃᑯᓄᖓ, ᐊᐱᕆᓐᓂᖅᑐᑎᒡᓗ 
ᐃᓄᐊᕈᓪᓕᒐᓱᒃᓱᖕᒧᑦ ᐃᖃᓗᖕᒥᒃ 
ᐊᕕᒃᓯᔭᐅᔪᓐᓇᕐᒪᖔᕐᒥᒃ. ᑭᓯᐊᓂ, 

ᐃᓄᒃᐸᓱᒡᔪᐃᑦ ᖃᐅᔨᔭᐅᓚᐅᖅᓯᒪᖏᒻᒪᑕ 
ᐊᐃᑦᑐᐃᑎᓪᓗᒋᑦ ᐅᕝᕙᓘᓐᓃᑦ 
ᐱᑦᑎᐊᖅᑎᓪᓗᒋᑦ ᑕᐃᒪᐃᑦᑑᖃᑎᖏᓐᓂᑦ.  
ᑕᕝᕙᓕ, ᖁᐊᖅᓵᕐᓇᕋᓂ, 
ᐃᓄᐊᕈᓪᓕᒐᓱᒃᓲᑉ ᐊᐃᑦᑐᕈᒪᓐᓂᙱᓛᒃ.  
ᐅᖃᒃᑲᓐᓂᕋᓱᒃᑲᓗᐊᖅᑐᑎᒃ, 
ᐃᓄᐊᕈᓪᓕᒐᓱᒃᓱᖕᒧᑦ ᐊᑯᓂ ᓄᑦᑕᕋᒥᒃ 
ᐅᖓᓯᒃᑐᐊᓗᖕᒦᙶᕐᓂᕋᖅᑐᑎᒃ 
ᑳᑦᑐᐊᓘᓂᕐᒥᓂᓪᓗ. ᐃᓄᐊᕈᓪᓕᒐᓱᒃᓱᓪᓗ 
ᑐᓴᕈᒪᓚᐅᙱᓚᖅ ᐅᓂᒃᑳᖏᓐᓂᒃ 
ᐅᖃᖅᑐᓂᓗ ᐊᐃᑦᑐᐃᔾᔮᖏᓐᓂᕋᖅᑐᓂ 
ᐃᖃᓗᖕᒥᑦ.
  ᐃᓄᒃᐸᓱᒃᓱᒃ 
ᓂᙵᒃᑐᓂ ᐃᓄᒃᐸᓱᒡᔪᐸᔅᓲᕌᓘᑉ 
ᐊᐃᑦᑐᐃᔪᒪᖏᓐᓂᖓᓂᒃ ᐃᖃᓗᖕᒥᒃ.  
ᑭᓯᐊᓂ, ᓂᙵᒃᑎᑦᑕᐃᓕᒪᓪᓗᒍ 
ᐃᓄᒃᐸᓱᒡᔪᑯᔅᓲᓂᖅᓵᓗᒃ, 
ᐃᓄᒃᐸᓱᒃᓲᑉ ᐃᕐᓂᓂ ᑎᒍᓪᓗᒍ 
ᕿᒪᕉᑎᒋᐊᕋᔮᓐᓂᖅᐳᖅ 
ᒥᓐᓂᔪᐊᓗᖕᒥᒃ ᐃᖃᓗᖏᓐᓂᒡᓗ.  
ᑐᓴᖅᑕᐅᔪᓐᓇᐃᓪᓕᓱᕆᒐᒥᒃ, ᓰᖅᑯᖅᑐᓂ 
ᐃᒡᓗᐊᓂᑦ ᐅᖃᓪᓚᐅᑎᓂᐊᕋᒥᐅᒃ 
ᐃᕐᓂᓂ.  ᐅᖃᓗᖕᓂᖅᐳᖅ, 
“ᖃᐃᒐᓛᕕᐅᑎᑦᑎᐊᕐᓂᑦ 
ᖃᐃᒐᓛᕐᓂᐊᖅᐳᑎᑦ ᐃᓄᒃᐸᒃᓱᒡᔫᑉ 
ᑭᒍᑎᖏᑦ ᐃᓕᖅᑮᓐᓂᕋᕐᓗᒋᑦ 
ᖃᓂᐸᔅᓲᕌᓗᐊᓃᑦᑐᑦ.” 
 ᑎᒍᐊᖓ ᑲᒪᓐᓂᖅᐳᖅ 
ᐊᖑᑎᒃᓴᖓᑕ ᐅᖃᖅᑕᖓᓂᒃ 
ᑲᒪᒋᓪᓗᓂᐅᒡᓗ ᑕᑯᓐᓈᕐᓂᖅᐹ 
ᐊᑖᑕᓂ.  ᓱᓖᓛᒃ, ᐃᓄᒃᐸᓱᒃᓱᒃ 
ᐅᖃᓗᒃᑲᓐᓂᕐᓂᕆᕗᖅ, “ᒥᑕᐅᑎᒋᒍᒃ 
ᐃᓄᒃᐸᓱᒡᔪᒃ.  ᖃᐃᒐᓛᕕᐅᑎᑦᑎᐊᕐᓂ 
ᐅᖃᕐᓗᑎᑦ ᐃᓄᒃᐸᓱᒡᔪᒃ ᐱᓐᓃᓐᓂᕋᕐᓗᒍ 
ᑭᒍᑎᖏᓪᓗ ᐃᓕᖅᑮᓐᓂᕋᕐᓗᒋᑦ.”  
 ᐃᕐᓂᒃᓴᖓᓗ ᑐᑭᓯᓇᖅᑐᒥᓂᖅ 
ᓯᕘᕋᓂᖓᓂᒃ ᑕᐸᓱᖁᔭᐅᒻᒪᑦ 

1 ᐅᓂᒃᑳᒐᓚᐃᑦ ᐅᑭᐅᖅᑕᖅᑐᒥᑦ ᓇᓗᓇᐃᖅᓯᖃᑦᑕᖅᓯᒪᒻᒪᑦ ᐃᖃᓗᑯᔅᓱᐊᓗᖕᓂᒃ 
ᐊᑦᑕᕐᓇᕈᓐᓇᖅᑐᓂᒃ ᐃᓄᖕᓄᑦ ᖃᓪᓕᓗᐊᖅᑐᓄᑦ ᑕᓰᑦ ᓯᒡᔭᖏᓐᓂᑦ.

ᐆᒪᔪᑯᔅᓱᐊᓗᖕᒥᑦ.  ᑕᑯᓐᓂᕋᒥᓗ 
ᐃᓄᒃᐸᓱᒡᔫᑉ ᐊᒡᒐᑯᔅᓱᐊᓗᖏᓐᓂᒃ 
ᐅᔭᒥᖓᓂᓪᓗ ᑕᑯᒥᓇᖅᓴᖅᓯᒪᔪᒥᒃ 
ᐃᓄᐃᑦ ᐆᒪᔪᐃᓪᓗ ᓂᐊᖁᕕᓂᖏᓐᓄᑦ.  
ᐃᓄᒃᐸᓱᒡᔪᓪᓗ ᑖᓐᓇ 
ᐊᑦᑕᕐᓇᕈᓇᓗᐊᖅᑐᓂ ᓂᙵᒃᑎᒋᐊᖓ, 
ᐃᕐᓂᒃᓴᖓᓗ ᐃᓗᖏᖅᓱᕋᓗᐊᕐᓂᖅᐳᖅ 
ᑕᐃᒫᒃ ᖃᐃᒐᓛᕈᒪᓇᓂ 
ᒥᑕᐅᑎᒋᓗᒍ.  ᑭᓯᐊᓂ, ᐃᓄᒃᐸᓱᒃᓱᒃ 
ᐅᖃᓕᖅᑭᒃᑖᓐᓂᕐᒪᑦ ᑎᓕᐅᖅᑐᓂᐅᒃ 
ᒥᑕᐅᑎᖃᖁᓪᓗᓂᐅᒃ ᐃᓄᒃᐸᓱᒡᔪᖕᒥᑦ 
ᒥᓐᓂᑐᔪᐊᓗᖕᒥᑦ. 
 ᐊᑖᑕᓂ 
ᖁᕕᐊᓱᙱᓕᖅᑎᑦᑐᒪᓐᓂᖏᓐᓇᒥᐅᒃ, 
ᐃᕐᓂᒃᓴᖓ ᐄᖅᑭᕐᔪᐊᓚᐅᖅᑐᓂ 
ᖃᐃᒐᓛᕕᐅᑎᑦᑎᐊᕐᒥᓂᒃ 
ᖃᐃᒐᓛᓕᕐᓂᖅᐳᖅ 
ᐳᕙᖕᒥᓃᙶᖅᑎᑦᑐᓂᐅᒃ, 
“ᐃᓄᒃᐸᓱᒡᔪᒃ ᐃᓕᖅᑮᑦᑐᐊᓗᖕᓂᒃ 
ᑭᒍᑎᓕᒃ ᖃᓂᐸᔅᓲᕌᓗᐊᑕ 
ᐃᓗᐊᓂ!  ᐃᓄᒃᐸᓱᒡᔪᐸᔅᓯᐅᕌᓗᒃ 
ᐃᓕᖅᑮᑦᑐᐊᓗᖕᓂᒃ ᑭᒍᑎᓕᒃ 
ᖃᓂᐸᔅᓲᕌᓗᐊᑕ ᐃᓗᐊᓂᑦ!”
 ᓯᕗᓪᓕᕐᒥᑦ, 
ᐃᓄᐊᕈᓪᓕᒐᓱᒃᓱᒃ ᐊᓂᖅᓴᐅᒥᓪᓗᓂ 
ᐃᒃᐱᒋᑦᑕᐃᓕᒪᓐᓂᖅᐹ ᑕᐸᓱᒃᑐᖅ 
ᐃᓄᕋᓛᖅ.  ᑭᓯᐊᓂ, ᐃᕐᓂᒃᓴᖓᑕ 
ᒥᑕᐅᑎᒋᓕᖅᑭᒃᑖᑐᐃᓐᓇᕐᓂᖅᐹ.  
ᑕᕝᕙᑕᐃᓐᓇᕐᓕ, ᐃᓄᒃᐸᓱᒡᔪᐸᔅᓲᕌᓗᒃ 
ᓂᙵᓐᓂᖅᐳᖅ, ᓂᐱᖅᑯᖅᑐᔪᒻᒪᕆᐊᓘᒐᒥ 
ᓯᑯ ᓄᑎᖕᒪᕆᖕᓂᖅᐳᖅ, ᖃᐃᒐᓪᓚᒃᑐᓂᓗ, 
“ᑕᖃᒋᒐᒃᑭᑦ ᒥᑕᐅᑎᑎᑦ, ᐃᕝᕕᑦ, 
ᑯᒃᑭᑐᖃᕈᓗᒃᑐᑦ ᐃᒍᓇᓕᖅᑐᑐᑦ 
ᐊᖏᑎᒋᔪᑎᑦ!”
 ᓂᙵᐅᒪᕖᙵᖅᑐᓂ, 
ᐃᓄᐊᕈᓪᓕᒐᓱᒃᓲᑉ, ᐃᖃᓘᒃ 
ᑎᒍᓪᓗᓂᒋᒃ ᐊᓪᓗᐊᖅᑕᕐᓂᖅᐳᖅ 
ᓯᒡᔭᒧᑦ.  ᐊᓪᓗᕐᓂᑕᒫᓪᓗ 
ᓯᑯ ᓄᒃᑖᑎᖕᓂᖅᐹ ᐃᒪᕐᓗ 
ᓂᒡᓕᓇᖅᑐᐊᓗᒃ ᓯᕿᔭᖅᑐᓂ ᓇᒧᓕᒫᖅ.  
ᐃᓄᐊᕈᓪᓕᒐᓱᒃᓲᑉ, ᐃᒋᓐᓂᖅᑐᓂᒋᒃ 

ᓄᓇᒧᑦ ᐊᒃᓱᕈᖅᑐᐊᓘᓪᓗᓂ ᓯᒡᔭ 
ᐅᔭᕋᓪᓛᔪᖅ ᐃᓗᓕᐅᒻᒪᕆᖕᓂᖅᑐᓂ. 
ᓄᖅᑲᙱᑕᐃᓐᓇᕐᓂᖅᑐᓂ, 
ᐃᓄᒃᐸᓱᒡᔪᐸᔅᓲᕌᓗᒃ ᖃᐃᒐᓪᓚᒃᑐᓂ 
ᐅᓪᓚᒃᓯᔪᐊᓘᓐᓂᖅᐳᖅ ᐃᓄᒃᐸᓱᒃᓱᖕᒧᑦ 
ᑕᐸᓱᑦᑐᕐᒧᓪᓗ ᐃᕐᓂᒃᓴᖓᓄᑦ.
 ᐃᓄᒃᐸᓱᒃᓱᒃ ᕿᕕᐊᖅᑐᓂ 
ᐃᕐᓂᕐᒥᓄᑦ ᐅᖃᕐᓂᖅᐳᖅ, 
“ᐃᓄᒃᐸᓱᒡᔪᐸᔅᓲᕌᓗᒃ ᐅᕙᓐᓂᑦ 
ᓴᙱᓂᖅᓴᐅᖕᒪᑦ ᐊᖏᓂᖅᓴᐅᓪᓗᓂᓗ 
ᓵᓚᒋᔪᓐᓇᔾᔮᙱᑕᕋ ᐃᔨᕆᑦ 
ᐅᔭᕋᐃᑦ ᐊᑯᕐᖓᓐᓄᑦ.  ᐹᓕᕈᓐᓄᒃ 
ᓇᑲᓱᖕᓇᖓᑕ ᓄᑭᖓ ᑭᐱᓂᐊᖅᐸᑦ. 
ᑕᐃᒫᒃ ᑭᓯᐊᓂ ᓵᓚᒋᔪᓐᓇᖅᓯᓂᐊᕋᒃᑯ.” 
ᐃᕐᓂᒃᓴᖓ ᑲᑉᐱᐊᓱᒃᑐᐊᓘᖕᒪᑦ 
ᐅᖃᐅᑎᒃᑲᓐᓂᕆᐊᖃᖏᒻᒪᕆᒃᐳᖅ.  
ᑐᐊᕝᕕᐊᓪᓚᒃᑐᓂ ᐅᔭᕋᒃᑎᒍᑦ ᓇᓂᓯᕗᖅ 
ᐅᔭᕌᖕᓂᒃ ᐃᔨᕐᕕᒋᔪᓐᓇᖅᑕᖏᓐᓂᒃ.
 ᐃᓄᐊᕈᓪᓕᒐᓱᒃᓱᒃ 
ᐅᐸᒃᑐᖅᑎᓪᓗᒍ 
ᐃᓄᒃᐸᓱᒡᔪᕋᓛᖑᓂᖅᓴᒥᑦ, 
ᑲᑉᐱᐊᓇᕈᓇᖅᑐᐊᓘᓚᐅᖅᐳᖅ.  
ᐅᐃᑦᑕᑐᐊᓘᓪᓗᓂ ᓂᙵᐅᒪᓂᑯᒧᑦ 
ᐊᒡᒐᖏᓪᓗ ᑎᒍᒻᒥᔪᐊᓘᓪᓗᑎᒃ. 
ᐊᓪᓗᖅᑕᕐᓂᓕᒫᖏᓪᓗ ᓂᙵᐅᒪᓂᕐᒧᑦ 
ᐅᔭᕋᐃᑦ ᑐᑎᔭᖏᑦ ᓯᖓᖃᑦᑕᓚᐅᖅᐳᑦ 
ᐅᔭᕋᓱᒡᔪᐃᓪᓗ ᐊᐅᓚᓪᓗᑎᒃ. ᐃᓄᒃᐸᓱᒃᓱᒃ 
ᐃᓄᒃᐸᓱᒡᔪᑯᔅᓱᐊᓘᒐᓗᐊᕐᒪᑦ, 
ᓱᓕ ᐊᖑᒻᒪᑎᓂᐅᓴᓚᐅᖏᑦᑐᖅ 
ᐃᓄᐊᕈᓪᓕᒐᓱᒡᔪᖕᒧᑦ, ᐊᖏᓂᖅᓵᓘᖕᒪᑦ 
ᓴᙱᓂᖅᓴᐅᓪᓗᓂᓗ. 
 ᑲᑎᔪᐊᓘᒐᒥᒃ, 
ᓄᓇᕐᔪᐊᖅ ᐊᐅᓚᔾᔭᓚᐅᖅᐳᖅ.  
ᐱᖏᓯᖏᑦ ᑲᑎᔪᐊᓘᒐᐃᒻᒪᑕ, 
ᑲᓪᓕᕐᕙᓗᐊᓘᖃᑦᑕᓚᐅᖅᑐᖅ.  
ᐃᕐᓂᒃᓴᖓ ᓯᐅᑎᒥᓂᒃ ᐅᒥᒃᓯᓐᓂᖅᐳᖅ 
ᓴᔪᒃᑐᓂᓗ ᐃᔨᖅᓯᒪᕕᖕᒥᓂᒃ.  
ᐅᔭᕋᓱᒡᔪᐊᓗᒃ ᐃᔨᕐᕕᒋᓯᒪᔭᖓ, 
ᐊᐅᓚᔪᒻᒪᕆᐊᓘᓚᐅᕐᒪᑦ ᓲᕐᓗᓗ 
ᓄᓇᕐᔪᐊ ᓱᕋᑦᑎᓕᖅᑐᖅ. 
ᓇᓗᓇᐃᑲᐅᑎᒋᓚᐅᖅᐳᖅ 

ᐃᓄᐊᕈᓪᓕᒐᓱᒡᔫᑉ ᓴᙱᓂᖅᓴᐅᓂᖓ 
ᓵᓚᖃᕐᓂᐊᕐᓂᖓᓪᓗ ᐃᓄᒃᐸᓱᒃᓱᖕᒥᑦ. 
ᐊᑖᑕᓂ ᑕᑯᓐᓂᕋᒥᐅᒃ 
ᐊᑦᑕᕐᓇᖅᑐᒦᓕᖅᑐᖅ, ᐃᕐᓂᕋᓛᖓ 
ᐃᔨᖅᓯᒪᕕᖕᒥᓂᒃ ᓄᐃᓪᓗᓂ ᓴᕕᓂ 
ᓴᖅᑭᓐᓂᖅᐹ.  ᐅᑕᖅᑭᓐᓂᖅᐳᖅ 
ᐃᓄᐊᕈᓪᓕᒐᓱᒃᓱᒃ ᑐᓄᔅᓯᐊᕆᓪᓗᓂᐅᒃ 
ᑐᒻᒥᑦᑎᐊᓕᖅᓯᐊᕆᓪᓗᓂᐅᒡᓗ.  
ᐱᕕᒃᓴᖃᓕᕐᓂᕐᒥᓂᒃ ᖃᐅᔨᑐᐊᕋᒥ, 
ᐃᕐᓂᕋᓛᖓ ᐅᓪᓚᒃᓯᓐᓂᖅᐳᖅ 
ᐃᓄᐊᕈᓪᓕᒐᓱᒃᓲᑉ ᐃᓯᒐᖓᑕ 
ᑐᒻᒥᑦᑎᐊᖅᑑᑉ ᐃᓪᓗᐊᓄᑦ, ᑲᐱᓪᓗᓂᐅᒃ 
ᐃᓗᑐᓈᕆᐊᖅᑐᓂᐅᒃ ᓇᑲᓱᖕᓇᖓᑕ  
ᐊᑎᑦᑎᐊᖓᓃᑦᑐᖅ ᓄᑭ.  ᓴᕕᒡᓘᓐᓃᑦ 
ᐲᓚᐅᖏᓐᓂᖓᓂᑦ ᓂᐅᖓᓂᑦ, 
ᐃᕐᓂᕋᓛᖓᑕ ᐃᒃᐱᒋᓐᓂᖅᐹ ᓄᑭ 
ᐅᑎᕐᔭᖅᑐᖅ ᐃᓄᒃᐸᓱᒡᔫᑉ ᓂᐅᖓᓄᑦ. 
  “ᐊ’ᐋᐋᐋᐋ!” ᐃᓄᐊᕈᓪᓕᒐᓱᒃᓱᒃ 
ᖃᐃᒐᓪᓚᒃᐳᖅ.  “ᓇᐅᒃ ᑕᐃᒪ 
ᑲᑉᐱᐊᑦᑖᓗᒃ ᑐᓄᖕᓂᑦ ᐱᒋᐊᖅᑐᖅ?”  
ᐱᓐᓃᑦᑐᕈᓗᒃ ᐃᓄᒃᐸᓱᒡᔪᒃ 
ᑐᓄᑳᓪᓚᒃᑐᓂ ᕿᓂᓯᓐᓂᖅᐳᖅ 
ᐃᕐᓂᒃᓴᖓᓂᑦ ᓯᖓᕐᓂᐊᕐᒪᒍ.  
ᑕᕝᕙᕈᓘᔭᕐᓕ, ᐃᕐᓂᕋᓛᖓ 
ᐃᔨᕐᕕᒃᓴᖅᓯᐊᕇᕐᓂᖅᐳᖅ ᐅᔭᕋᐃᑦ 
ᐊᑯᕐᖓᓐᓂ.  
 ᓄᑭᖓ ᐃᓪᓗᐊᓂᑦ 
ᓂᐅᖓᑕ ᑭᐱᓯᒪᒐᓗᐊᖅᑎᓪᓗᒍ, 
ᐃᓄᒃᐸᓱᒃᓲᑉ ᓵᓚᒋᔪᓐᓇᕐᓂᙱᓛ 
ᓴᙱᔪᐊᓗᒃ ᐃᓄᒃᐸᓱᒃᓱᒃ.  ᑕᐃᒪᓕ, 
ᐃᕐᓂᒃᓴᖓ ᐅᔭᕋᑦᑎᒍᑦ ᐹᕐᖑᖅᑐᓂ 
ᖃᓪᓕᒋᐊᕐᓂᖅᐳᖅ ᐃᓄᐊᕈᓪᓕᒐᓱᒡᔫᑉ 
ᐃᓯᒐᖓᑕ ᐃᓪᓗᐊᓄᑦ.  ᐊᒻᒪᐃᓛᒃ, 
ᐹᔫᖕᓄᑦ ᐅᐸᒍᑎᒃᑲᓐᓂᕐᓂᕆᓪᓗᓂ 
ᑲᐱᒃᑲᓐᓂᕆᓪᓗᓂᐅᒃ ᓂᐅᖓᑕ 
ᐃᓪᓗᐊᒍᑦ.  ᐊᒻᒪᐃᓛᒃ, ᐃᕐᓂᒃᓴᖓᑕ 
ᐃᒃᐱᒋᓐᓂᕆᓪᓗᓂᐅᒃ ᓄᑭ ᑭᑦᑐᕋᖅᑐᖅ 
ᐅᑎᕐᔭᖅᑐᖅ ᓂᐅᖓᓄᑦ.
 ᐃᓄᐊᕈᓪᓕᒐᓱᒡᔪᒃ 
ᐅᕐᕈᐃᓐᓇᕐᓂᖅᐳᖅ ᐃᓄᒃᐸᓱᒃᓱᖕᒧᑦ, 
ᐊᔪᖅᓯᑎᑲᐃᓐᓇᖅᑐᓂᐅᓪᓗ 

ᒪᓂᖅᑲᒧᑦ.  ᐃᓄᐊᕈᓪᓕᒐᓱᒡᔪᒃ 
ᓇᖏᕈᓐᓇᐃᓪᓕᓐᓂᕋᒥ ᖃᐅᔨᒪᓕᖅᑐᓂᓗ 
ᓵᓚᐅᔭᕇᕐᓂᐊᓕᕐᓂᕐᒥᓂᒃ.  ᑭᓯᐊᓂ, 
ᐃᓄᒃᐸᓱᒃᓱᒃ ᓱᓕ ᐲᓚᐅᖅᑎᓐᓇᒍ 
ᐊᑖᓂᑦ ᑐᖁᑦᑎᖅᑳᖏᓐᓂᖓᓂᓪᓗ, 
ᐃᓄᒃᐸᓱᒡᔪᐸᔅᓲᕈᓗᒃ ᖃᐃᒐᓛᕐᓂᖅᐳᖅ, 
“ᓄᓕᐊᒃ! ᓵᓚᐅᒐᒪ!” 
 ᐃᓄᒃᐸᓱᒃᓱᒃ ᐲᕋᓱᐊᕈᓘᔭᕐᓂᕋᒥ 
ᐃᓄᒃᐸᓱᒡᔪᐸᔅᓲᕈᓘᑉ ᐊᑖᓂᑦ.  
ᐃᓄᐊᕈᓪᓕᒐᓱᒡᔪᒃ ᑭᕕᓐᓂᖅᐹ ᓂᐊᖁᕐᒥ 
ᖁᓛᒍᑦ. ᐱᔪᓐᓇᕐᓂᓕᒫᑦᑎᐊᕐᒥᓄᑦ, 
ᐃᓄᒃᐸᓱᒃᓲᑉ ᐋᓐᓂᖅᓯᒪᔪᖅ 
ᐃᓄᒃᐸᓱᒡᔪᒃ ᐃᒋᓐᓂᖅᐹ 
ᐅᔭᕋᓪᓛᔪᐊᓗᖕᒧᑦ ᖁᐊᕌᓗᖕᒧᑦ ᓄᓇᒧᑦ.  
ᐃᓄᐊᕈᓪᓕᒐᓱᒡᔫᑉ ᑎᒥᖓ ᓄᓇᒧᑦ 
ᑐᖕᒪᑦ, ᓄᑎᕝᕙᓕᒃᑎᔪᐊᓘᓐᓂᖅᐳᖅ 
ᐅᖓᓯᒃᑐᐊᓗᖕᒧᑦ ᑐᓴᖅᓴᐅᓪᓗᓂ.  
ᑐᑳᓪᓚᓐᓂᐊᓗᐊ ᐃᓄᐊᕈᓪᓕᒐᓱᒃᓲᑉ 
ᑐᓄᐊᓂᑦ ᓇᐱᓯᓐᓂᖅᐳᖅ.  
ᐃᓄᒃᐸᓱᒡᔪᐸᔅᓲᕈᓘᑦ ᑎᒥᐊᓗᐊ 
ᕿᓗᐊᔪᐊᓘᓐᓂᖅᐳᖅ, ᑕᕝᕙᓗ 
ᕿᑲᖅᓯᓪᓗᓂ.  ᐃᓄᐊᕈᓪᓕᒐᓱᒡᔪᒃ 
ᑐᖁᓪᓗᓂ.  ᐃᕐᓂᒃᓴᖓ ᐱᓱᓯᓐᓂᖅᐳᖅ 
ᐊᑖᑕᒥᓄᑦ ᐃᓄᒃᐸᓱᒡᔪᖕᒧᑦ ᖁᖓᑦᑐᓂᓗ 
ᖃᓱᔪᒥᓪᓗᓂ  ᖃᓱᔫᒥᓂᖓ 
ᐊᑯᓂᐅᓐᓂᕐᒥᓇᓂ, ᐃᓄᒃᐸᓱᒃᓱᒃ 
ᐊᓂᖅᓵᕈᓐᓇᖅᓯᓚᐅᖅᑎᓐᓇᒍ, 
ᕿᑭᕐᕋᕐᕙᓗᐊᓗᖕᒥᑦ ᑐᓴᓕᕐᓂᕆᕘᒃ. 
 ᐃᓄᒃᐸᓱᒃᓱᒃᑯᒃ ᐃᕐᓂᕋᓛᕇᒃ 
ᕿᕕᐊᕐᓂᕋᒥᒃ ᓂᐱᐊᓘᑉ ᒥᒃᓵᓄᑦ 
ᕿᓕᖅᑎᓕᐊᓗᖕᒥᑦ ᑕᑯᒋᓪᓗᑎᒃ 
ᐊᒡᒋᖅᑐᒥᒃ ᐱᖑᖅᑎᒍᑦ.  
ᐃᓄᐊᕈᓪᓕᒐᓱᒡᔫᑉ ᓄᓕᐊᕌᓗᐊ.  
ᐊᕐᓇᕐᔪᐊᕌᓗᒃ ᐃᓄᒃᐸᓱᒡᔪᐊᓗᒃ, 
ᐃᓄᐊᕈᓪᓕᒐᓱᒡᔪᑦᑎᑐᑦ 
ᐊᖏᑎᒋᔪᐸᓗᕕᓂᐊᓗᒃ. 
ᐅᐸᒍᑎᑲᐅᖅᑐᖅᑐᐊᓘᓐᓂᖅᐳᖅ 
ᐅᖓᓯᕋᑖᕋᓗᐊᖅᑐᓂ ᐃᓄᒃᐸᓱᒃᓱᖕᒧᑦ.  
ᑎᒥᐊᑕ ᐊᐅᓚᓂᐊᓗᐊᓄᑦ 
ᐅᕐᕈᑦᑎᑲᓴᑲᐅᑎᒋᓐᓂᖅᐳᖅ 
ᐃᓄᒃᐸᓱᒃᓱᖕᒥᑦ.  ᐃᓄᒃᐸᓱᒡᔪᐊᓘᑉ 

ᓄᓕᐊᕌᓗᐊ ᓂᙵᐅᒪᔪᐊᓘᓐᓂᕋᒥ 
ᐅᐃᖏᕐᓂᕐᒥᓄᑦ.  ᐱᒋᐊᖅᑐᐊᓘᕙᑦᑐᖅ 
ᐃᓄᒃᐸᓱᒃᓱᖕᒥᑦ ᑐᖁᑦᑐᒪᒧᑦ.  
ᓂᙵᐅᒪᓂᕐᒥᓄᑦ 
ᐅᔾᔨᕆᔪᓐᓃᕐᓂᖅᑐᓂᐅᒃ ᐊᖑᑎᕋᓛᒍᓗᒃ 
ᐃᓯᒐᖏᓐᓄᑦ ᐅᐸᒍᑎᕙᓪᓕᐊᔪᖅ.  
ᑲᐱᑲᐅᖅᑐᕐᓂᖅᑐᓂᐅᒃ, ᐃᕐᓂᕋᓛᖓᑕ 
ᐃᓄᒃᐸᓱᒡᔫᑉ ᓄᓕᐊᕌᓗᐊᑕ ᓄᑭᖓ.  
ᐊᕐᓈᓗᒃ ᐃᓄᒃᐸᓱᒡᔪᒃ ᖃᐃᒐᓪᓚᖕᓂᖅᐳᖅ 
ᓰᖅᑯᖅᑐᓂ ᐋᓐᓂᐊᓂᕐᒧᑦ.  ᐃᓄᒃᐸᓱᒃᓱᒃ, 
ᖃᐅᔨᒋᓪᓗᓂ ᐱᒋᐊᖅᓯᔪᓐᓇᕐᓂᕐᒥᓂᒃ, 
ᒥᓯᒡᕕᖃᕐᓂᖅᐳᖅ ᐊᕐᓇᐸᐅᔮᓗᖕᒥᑦ 
ᑐᖁᑦᑐᒪᓪᓗᒍ. 
 ᐃᓄᒃᐸᓱᒃᓱᒃ 
ᐊᓂᖅᑎᕆᕐᔪᐊᖅᑐᐊᓘᓐᓂᕋᒥ 
ᓇᖏᒡᒐᒻᒪᕆᒃᑐᕕᓂ. ᑭᓯᐊᓂ 
ᖃᐅᔨᒪᓐᓂᖅᐳᖅ ᐱᔭᕇᖏᓐᓂᕐᒥᓂᒃ.  
ᐃᕐᓂᒃᓴᕇᒃ ᖃᐅᔨᓇᓱᐊᕆᐊᖃᕐᓂᖅᐴᒃ 
ᐃᓄᒃᐸᓱᒡᔫᒃ ᑖᒃᑯᐊᒃ ᐃᓚᔮᖃᕐᒪᖔᑎᒃ 
ᕿᑐᕐᖓᖃᕐᒪᖔᑎᒡᓗ 
ᐊᑲᐅᙱᓕᐅᕆᑎᑦᑎᔪᓐᓇᖅᑐᓂᒃ 
ᓯᕗᓂᒃᓴᖓᓂᑦ.  ᑕᐃᒪᐃᒻᒪᑦ, 
ᐃᓄᒃᐸᓱᒃᓱᒃᑯᒃ ᐃᕐᓂᒃᓴᕋᓛᕇᒃ 
ᑐᔾᔭᐃᓕᕐᓂᖅᐴᒃ ᐊᕐᓇᑯᔅᓱᐊᓘᑉ 
ᑐᒥᖏᓐᓂᒃ ᓴᖅᑭᕝᕕᒋᖅᑲᐅᔭᖓᒍᑦ.  
ᑐᒥᑯᔅᓱᐊᓗᖏᑦ ᑐᔾᔭᕋᕐᓂᖅᑐᐊᓘᓪᓗᑎᒃ 
ᐃᓗᓕᐅᖅᓯᕐᔪᐊᖅᑐᕕᓂᐊᓘᖕᒪᑕ 
ᓄᓇᒥᑦ.  ᑐᒥᐊᓗᖏᑕ 
ᐃᓚᖏᑦ ᐃᒻᒪᑲᐅᖅᑐᕐᓂᖅᑐᑎᒃ, 
ᑕᓯᐊᕐᔪᕈᖅᐸᓪᓕᐊᓪᓗᑎᒃ. 
ᑎᑭᐅᑎᑕᐃᓐᓇᕐᓂᕋᒥᒃ, 
ᐃᓄᒃᐸᓱᒡᔪᐊᕌᓗᖕᒧᑦ ᕿᐊᔪᐊᓗᖕᒧᑦ 
ᓄᓇᒥ ᓇᓪᓚᖓᓪᓗᓂ.  ᐅᐸᓗᒨᖅᑰᖅᑐᖅ 
ᐅᐃᖓᑕ ᖃᐃᒐᓛᕕᒋᒻᒪᒍ ᐊᒪᐅᑎᒥᓂᒃ 
ᓄᑕᕌᓗᓂ ᑲᑕᒃᑕᕕᓂᖓ. 
 ᐃᓕᐊᕐᔪᐊᓘᓕᖅᑐᖅ ᓄᑕᕌᓗᒃ 
ᐊᑎᖃᖅᑐᕕᓂᖅ ᓈᖅᓱᖕᒥᒃ.  ᐊᓈᓇᒥᓄᑦ 
ᐅᖓᔪᐊᓘᒐᒥ ᖃᐃᒐᓛᖅᑐᕕᓂᐊᓗᒃ 
ᐃᓄᒃᐸᓱᒃᓱᒃᑯᒃ ᐃᕐᓂᕇᒃ 
ᖃᓪᓕᑎᓪᓗᒋᒃ.  ᐱᓂᐊᕐᓂᖏᓐᓄᑦ 

ᑖᒃᑯᐊᒃ ᐃᓕᐊᕐᔪᕈᖅᑎᑕᐅᓐᓂᕐᒪᑦ 
ᐃᓄᒃᐸᓱᒡᔪᐊᕌᓗᒃ.  ᑭᓯᐊᓂ, 
ᒪᒥᐊᒋᓕᕋᓂᐅᒃ ᐃᓕᐊᕐᔪᒃ, 
ᐃᓄᒃᐸᓱᒃᓱᒃᑯᒃ ᐃᕐᓂᕇᒃ 
ᕿᒪᕉᑎᓐᓂᖅᐴᒃ, ᐃᓕᐊᕐᔪᐊᓗᒃ 
ᖃᓄᐃᓐᓂᐊᕐᓂᖓᓗ 
ᓱᖁᑎᒋᔭᐅᓐᓂᙱᓚᖅ.  ᐃᓄᒃᐸᓱᒃᓲᑉ 
ᓯᓚᐅᑉ ᖃᓄᐃᓐᓂᖓᓄᑦ ᑲᖐᒋᓚᐅᖅᐹ 
ᐃᓅᓯᖓ ᐱᔭᐅᓂᐊᖅᑐᒋᓪᓗᒍ.  
ᑭᓯᐊᓂᓕ, ᐃᒃᓯᓐᓇᐃᓂᕆᓚᐅᖅᑕᖓᑦ 
ᐃᓄᒃᐸᓱᒃᓲᑉ ᐃᕐᓂᖓᑕᓗ, ᐃᒻᒥᓂᒃ 
ᐸᖅᑭᔪᓐᓇᖏᑦᑐᕐᒥᒃ, ᓄᑕᕋᑯᔅᓱᐊᓗᖕᒥᒃ 
ᑑᕐᖓᕐᔪᐊᕈᖅᑎᑦᑎᓚᐅᖅᐳᖅ 
ᕿᓚᖕᒨᖅᑐᓂᓗ. 
 ᑕᕝᕙᓂ ᓈᖅᓱᒃ ᓯᓚᕈᓚᐅᖅᐳᖅ, 
ᑑᕐᖓᕐᔪᐊᕈᕐᒪᑦ ᐊᓄᕆᒥᒃ, ᓯᓚᓗᖕᒥᒃ, 
ᖃᓐᓂᕐᒥᓪᓗ ᐊᐅᓚᑦᑎᔪᓐᓇᖅᓯᓚᐅᖅᐳᖅ.   
ᖁᓕᑦᑕᑯᑖᖃᖅᑐᓂ ᖃᕐᓕᖏᓪᓗ 
ᑐᒃᑐᕋᔭᐅᓪᓗᑎᒃ ᓂᙵᒐᐃᒻᒪᓪᓗ, 
ᐊᓐᓄᕌᖏᑦ ᐃᒃᓱᒃᑐᓂᒋᑦ, 
ᐊᓂᕐᓂᖃᕐᓇᖅᑐᒥᓪᓗ 
ᐊᓂᐊᑦᑎᖃᑦᑕᖅᐳᖅ ᖃᓱᖓᓂᖏᓐᓃᑦᑐᒥ.  
ᐊᓄᕆᕐᔪᐊᖅᑎᑦᑎᓕᖅᐸᒃᐳᖅ, ᐃᓄᖕᓂᒃ 
ᐊᖑᓇᓱᒍᓐᓇᐃᓪᓕᑎᑦᑎᕙᒃᑐᓂ 
ᐃᓪᓗᖏᓐᓂᓪᓗ 
ᐊᓂᔪᓐᓇᐃᓪᓕᑎᑦᑎᕙᑦᑐᓂ. 
ᓈᖅᓱᒃ ᐳᐃᒍᖅᓯᒪᙱᓚᖅ 
ᐱᓂᕐᓗᒃᑕᐅᓂᕆᓚᐅᖅᓯᒪᔭᕐᒥᓂᒃ 
ᐃᓄᐃᓪᓗ ᐱᓂᐊᕐᓂᖏᓐᓂᒃ 
ᓂᙵᒍᑎᖃᕌᖓᑦ, 
ᐊᓄᕆᕐᔪᐊᖅᑎᑦᑎᕙᒃᐳᖅ 
ᐊᓄᓪᓚᒃᓯᐊᕆᓪᓗᓂᒋᑦ 
ᑲᑉᐱᐊᓱᐊᑎᑦᑐᓂᒋᓪᓗ.  
ᐊᖓᒃᑯᒻᒪᕆᐊᓗᖕᓄᑦ 
ᑭᓯᐊᓂ ᐅᐸᒃᑕᐅᓪᓗᓂ 
ᓴᐃᒻᒪᖅᑎᑕᐅᔭᖅᑐᖅᐸᒃᐳᖅ 
ᓯᓚ ᓴᐃᓪᓕᓂᐊᕐᒪᑦ ᐃᓄᐃᓪᓗ 
ᐊᖑᓇᓱᒍᓐᓇᖅᓯᒃᑲᓐᓂᕐᓗᑎᒃ. 

ᑖᓐᓇᑦᑕᐅᖅ ᐅᓂᒃᑳᖅ ᑲᑎᑕᐅᓐᓂᕐᒥᔪᖅ ᐸᖕᓂᖅᑑᑉ ᑲᖏᖅᑐᖅᐸᓯᐊᓂᒥᐅᓄᑦ.  
ᐃᓄᒃᐸᓱᒡᔪᒃᑲᓐᓂᐊᓗᖕᒥ ᐅᓂᒃᑲᐅᓯᐅᒻᒥᔪᖅ ᐅᐃᓂᒃᑐᕕᓂᕐᒥᒃ ᐃᓄᓪᓚᕆᖕᒥᒃ.  
ᐃᓄᒃᐸᓱᒡᔪᐃᑦ ᐊᕐᓇᐃᑦ ᑐᓴᒐᓚᖕᓇᖏᓐᓂᖅᓴᐅᒻᒪᑕ ᐊᖑᑎᓂᒃ. 2  ᐃᓄᒃᐸᓴᕐᔪᒃ, 
ᐃᓄᒃᐸᓱᒡᔪᑯᔅᓱᕕᓂᐊᓗᒃ, ᑕᒻᒪᐅᑎᖃᖅᑐᕕᓂᖅ ᓴᖅᐱᓕᖕᓂᒃ ᑲᓇᔫᓱᕆᓪᓗᒋᑦ 
ᓇᓄᐃᓪᓗ ᑎᕆᒐᓂᐊᖑᓱᕆᓪᓗᒋᑦ.  ᐆᒪᔪᑯᔅᓱᐊᓗᖕᓂᒃ ᑕᒻᒪᐅᑎᖃᕐᓂᖅ 
ᒥᑭᔫᓂᖅᓴᐅᓱᕆᓪᓗᒋᑦ ᐃᓕᖅᑯᓯᐅᒐᔪᖕᓂᕐᒪᑦ ᐃᓄᒃᐸᓱᒡᔪᖕᓄᑦ. 
 

ᓇᓂᐅᒐᓗᐊᑭᐊᖅ ᐸᖕᓂᖅᑑᑉ 
ᑲᖏᖅᑐᐊᓗᒃᐸᓯᐊᓂᑦ, 
ᐊᕐᓈᓗᖕᒥᒃ 

ᐃᓄᒃᐸᓱᒡᔪᒃᑕᖃᓚᐅᖅᓯᒪᓐᓂᖅᐳᖅ 
ᐊᑎᓕᖕᒥᒃ ᐃᓄᒃᐸᓴᕐᔪᖕᒥᒃ.  ᐃᓄᒃᐸᓴᕐᔪᒃ 
ᑕᑭᑎᒋᓚᐅᖅᓯᒪᕗᖅ ᕿᑭᖅᑕᕐᔪᐊᖅᑎᑐᑦ.  
ᐊᓪᓛᖓᔪᓐᓇᕐᓂᖅᐳᖅ ᑲᖏᖅᑐᕐᓂᒃ 
ᓴᖅᐱᓕᒃᓯᐅᖅᑐᓂ, ᒪᒪᕆᒐᒥᒋᑦ.  
ᐊᖏᓂᐊᓗᐊᓄᑦ, ᓴᖅᐱᓕᐊᓗᐃᑦ 
ᑲᓇᔫᓱᕆᕙᓐᓂᖅᐸᐃᑦ.  ᓴᖅᐱᓕᒐᓱᒋᐊᖓ 
ᖁᕕᐊᒋᔭᖃᕐᔪᐊᕐᓂᕐᒪᑦ ᐃᑲᕐᕋᒐᓴᖕᓂᑦ 
ᐊᓪᓛᖓᓪᓗᓂ ᑲᖏᖅᑐᓂᒃ 
ᐱᓱᒃᐸᓐᓂᖅᐳᖅ ᐃᒪᕕᖕᒥᓪᓗ 
ᑕᑯᓐᓇᐃᓐᓇᕐᓗᓂ ᐊᐅᓚᔪᖃᕐᒪᖔᑦ.  
ᐊᐅᓚᔫᑉ ᑕᕐᕋᖓᓂᑦ ᑕᑯᔭᕌᖓᑦ 
ᐃᒫᓃᑦᑐᕐᒥᑦ ᐅᑯᓪᓗᓂ ᖃᓗᓯᕙᓐᓂᖅᐳᖅ.  
ᐊᒡᒐᖏᑦ ᐊᖏᔪᐊᓘᓐᓂᕐᒪᑕ 
ᖃᓂᕐᒥᓅᕐᓂᐊᓕᕌᖓᒥᒋᑦ ᐃᑎᒪᖓᑕ 
ᐃᓗᐊᓄᑦ ᓈᒻᒪᒃᐸᓐᓂᖅᐳᑦ.  ᐃᓄᒃᐸᓴᕐᔪᒃ 
ᓴᖅᐱᓕᖕᒥᑦ ᐃᓗᐃᑦᑐᐊᓗᖕᒥᑦ 
ᖃᓂᕐᒥᓅᓯᔪᓐᓇᖃᑦᑕᓚᐅᖅᐳᖅ.  

ᒥᑭᓐᓂᖅᓴᓂᒡᓗ ᓴᖅᐱᓕᖕᓂᒃ 
ᐃᓗᐃᑦᑐᕐᓂᒃ ᐄᓯᔪᓐᓇᖃᑦᑕᓚᐅᖅᐳᖅ 
ᑕᒧᐊᖏᓪᓗᒋᑦ. 
 ᐅᓪᓗᐃᑦ ᐃᓚᖏᓐᓂᑦ 
ᐊᕐᓇᑯᔅᓱᐊᓗᒃ ᑕᑯᓕᕐᓂᕐᒥᔪᖅ 
ᐃᓄᖕᓂᑦ ᓴᖅᐱᓕᒐᓱᒃᑐᓂᒃ.  ᐃᓄᐃᑦ 
ᓇᐅᓕᒃᓯᓐᓂᕐᒪᑕ ᓴᖅᐱᓕᑯᔅᓲᓂᖅᓴᒥᑦ 
ᑐᖁᓐᓇᓱᒃᑐᒍᓗ.  ᐃᓄᒃᐸᓴᕐᔪᒃ 
ᖃᐅᔨᔪᒪᓕᕐᓂᕐᒪᑦ ᐃᓄᕋᓛᓂᑦ 
ᐊᖑᓇᓱᐊᖅᑐᓂᒃ.  ᐅᑯᓪᓗᓂ 
ᖃᓗᔭᐃᓐᓇᕆᓕᕐᓂᖅᐸᐃᑦ—ᐅᒥᐊᖓᑦ, 
ᓴᖅᐱᓕᒃ ᐃᓄᐃᓪᓗ.  ᓴᖅᐱᓕᒃ 
ᐆᒪᒐᒥ ᓱᓕ ᓴᖅᐱᖓ ᓯᕿᔭᕐᓂᕐᒪᑦ. 
ᑖᓐᓇᕋᓛᑯᓗᒃ ᐊᒡᒐᖏᓐᓃᑦᑐᖅ 
ᑕᑯᕋᕐᓂᕆᓐᓂᕋᒥᐅᒃ ᐃᓄᒃᐸᓴᕐᔫᑉ. 
ᑎᒃᓯᒌᓐᓇᕐᓂᖅᐹ ᐲᕋᓱᐊᖅᑐᖅ 
ᓴᖅᐱᓕᒃ, ᓅᑦᑐᓐᓇᐃᓪᓕᒪᑦ ᑭᓯᐊᓂ.  
ᓴᖅᐱᓕᒃ ᑐᖁᒻᒪᑦ, ᐊᖑᓇᓱᐊᖅᑏᑦ 
ᐅᒥᐊᖓᓐᓅᖅᑕᕕᓂᖓ ᓯᒡᔭᒧᑦ.
 ᐅᑭᐅᑦ ᐃᓚᖏᓐᓂᑦ, 
ᐃᓄᒃᐸᓴᕐᔪᒃ ᐅᔾᔨᕈᓱᖕᓂᕐᒪᑦ 

ᖃᐅᔨᓇᓱᐊᖅᑕᕕᓂᖏᑦ ᑎᑎᕋᖅᑐᓂᒋᓪᓗ ᓃᓪ ᑯᕆᔅᑕᕗᕐ
ᑎᑎᖅᑑᔭᖅᑐᓂᒋᑦ ᒪᐃᑯᓪ ᐋᔅᑎᓐ ᓕᐅᕆ ᒪᒃᑑᒍᓪ

2 ᐃᓄᒃᐸᓱᒡᔪᕋᓛᖑᓂᖅᓴᐃᑦ ᐊᕐᓇᐃᑦ, ᐃᓄᒃᑐᖅᑎᓂᑦ ᑕᐃᔭᐅᓚᐅᖅᐸᓐᓂᕐᒥᔪᑦ 
ᐃᓄᒃᑐᖅᑎᐅᔭᕌᖓᑕ ᐊᑎᖃᖅᑎᑕᐅᕙᒃᑐᑎᒃ ᐃᓄᒐᕈᓪᓕᒐᓱᒡᔪᖕᓂᑦ.

ᐃᓄᖕᒥᑦ ᐊᖑᓇᓱᐊᖅᑎᒥᑦ ᓄᓇᒃᑯᑦ 
ᑐᒃᑐᓯᐅᖅᑐᒥᑦ.  ᐊᖑᑎᕋᓛᑯᓗᒃ 
ᐃᓂᖁᒋᒐᒥᐅᒃ ᐅᐃᑖᕆᔪᒪᓪᓗᒍ 
ᐊᐱᕆᓐᓂᖅᐹ.  ᖃᓄᕐᓕ ᐊᖏᕋᔭᖏᒻᒪᑦ 
ᐃᓄᒃᐸᓱᒡᔪᖕᒥᒃ?  ᐊᖑᓇᓱᒃᑎᕋᓛᑯᓗᒃ 
ᐊᖏᕐᓂᕐᒪᑦ ᐊᐃᑉᐸᖃᕈᓐᓇᕐᓂᕋᕐᓂᖅᐳᖅ 
ᐃᓄᒃᐸᓱᒡᔪᐊᓗᖕᒥᒃ ᐊᕐᓈᓗᖕᒥᒃ 
ᐅᐃᑖᕆᓪᓗᓂᐅᒃ.  ᐅᓐᓄᐃᑦ ᐃᓚᖏᓐᓂᑦ, 
ᐃᓄᒃᐸᓴᕐᔪᒃ ᑕᖃᑎᓪᓗᒍ, ᓇᓪᓚᖅᑐᓂ 
ᒪᓂᖅᑲᒧᑦ ᐅᖃᓗᖕᓂᖅᐳᖅ ᐅᐃᒥᓄᑦ.  
“ᓇᓐᓄᒐᓱᒍᒪᔫᔮᕋᒪ, ᑕᖃᓗᐊᕋᒪ 
ᑭᓯᐊᓂ ᑕᖃᐃᖅᓯᕆᐊᖃᕋᒪ.  ᐅᔭᕋᖕᓂᒃ 
ᓄᐊᑦᑎᓗᑎᑦ ᓴᓂᓐᓅᕐᓂᐊᖅᐸᑎᑦ.  
ᓇᓄᕐᒥᑦ ᑕᑯᒍᕕᑦ, ᓂᐊᖁᕋ ᐅᔭᕋᖕᒧᑦ 
ᑲᐅᒐᕐᓂᐊᖅᐸᑦ ᐃᖅᑯᒻᒪᕋᓱᐊᕐᓂᓐᓂ.” 

ᐅᐃᕋᓛᑯᓗᐊ ᐱᖏᒐᓚᐅᖅᐳᖅ 

ᓄᓕᐊᓂ ᐃᓄᒃᐸᓱᒡᔪᐊᓗᒃ ᑲᐅᒐᕆᐊᖓ 
ᐅᔭᕋᖕᓄᑦ, ᑭᓯᐊᓂ ᐊᑐᖁᔭᖏᓐᓂ 
ᒪᓕᖕᓂᖅᐳᖅ.  ᐃᓄᕋᓛᑯᓗᒃ 
ᐅᔭᕋᑯᔅᓱᒃᑕᓕᕐᓂᖅᐳᖅ ᓄᓕᐊᒥᓗ 
ᓂᐊᖁᐊᑕ ᓴᓂᐊᓄᑦ ᐃᓕᓪᓗᒋᑦ.  
ᐊᑯᓂᐅᖏᑦᑐᖅ ᓇᓄᑯᔅᓱᐊᓗᖕᒥᑦ 
ᐅᔾᔨᕈᓱᖕᓂᖅᐳᖅ ᐊᒡᒋᖅᐸᓪᓕᐊᔪᒥᒃ.  
ᐅᔭᕋᕋᓛᕐᒥᒃ ᑎᒍᓯᓐᓇᔮᖏᒃᑲᓗᐊᖅᑐᓂ 
ᒥᓗᕆᐊᕐᓂᖅᐹ ᓄᓕᐊᓂ ᖃᐅᖓᒍᑦ.  
ᒥᓗᖅᑕᐅᒐᓗᐊᕋᒥ ᐃᓄᒃᐸᓱᒡᔪᒃ 
ᓯᓂᒃᑐᖅ ᐃᖅᑯᒻᒪᓚᐅᙱᓚᖅ.  
ᓱᓖᓛᒃ ᐅᔭᕋᖕᒥᒃ ᑎᒍᓯᓐᓂᕆᕗᖅ, 
ᐊᖏᓂᖅᓴᐅᒋᐊᖅᑐᒍ, ᖃᐅᖓᓄᓪᓗ 
ᒥᓗᕆᐅᑎᒋᓪᓗᒍ.  ᓱᓖᓛᒃ, ᐃᓄᒃᐸᓱᒡᔪᒃ 
ᓯᓂᒃᑐᐊᓗᒃ ᐊᐅᓚᔾᔭᓚᐅᙱᓚᖅ.  
ᐅᐃᕋᓛᑯᓗᐊ ᐅᐃᒻᒫᓪᓚᓚᐅᖅᐳᖅ 
ᓇᓄᖅ ᖃᓪᓕᕙᓪᓕᐊᔪᐊᓘᒻᒪᑦ.  ᐅᔭᕋᐃᑦ 

ᐊᖏᓛᑦᑎᐊᖓᑦ ᑎᒍᓪᓗᒍ ᐃᒋᓐᓂᖅᐹ 
ᓄᓕᐊᒥ ᓂᐊᖁᐊᓄᑦ.  ᑕᕝᕙᑕᐃᓐᓇᖅ, 
ᐃᓄᒃᐸᓱᒡᔪᒃ ᐊᕐᓈᓗᒃ ᐊᐃᑦᑕᐅᖅᑐᓂ 
ᐅᐃᓐᓂᖅᐳᖅ.  ᐅᐃᓂ ᕿᕕᐊᖅᑐᒍ 
ᐅᐃᕐᖓᖅᑐᓂ ᐊᐱᕆᓐᓂᖅᐹ ᓱᖕᒪᑦ 
ᑐᐹᖅᓯᒻᒪᖔᑦ. 
“ᓇᓄᑯᔅᓱᐊᓗᖕᒧᑦ ᑎᑭᑕᐅᓕᕋᓐᓄᒃ!”  
ᖃᐃᒐᓛᖅᐳᖅ.  “ᑎᑭᑦᑎᐊᓕᖅᑐᖅ!”
 ᖁᕕᐊᑦᑕᒃᑐᓂ, ᐃᓄᒃᐸᓴᕐᔪᒃ 
ᒪᑭᑦᑐᓂ ᐅᐃᖓᑕ ᑎᒃᑯᐊᕋᑖᖅᑕᖓᓄᑦ 
ᑕᑯᒋᐊᕐᓂᖅᐳᖅ.  “ᑭᓱᐃᓐᓇ?” 
ᐃᓄᒃᐸᓱᒡᔪᐊᓗᒃ ᐊᕐᓈᓗᒃ 
ᐊᐱᕆᓐᓂᖅᐳᖅ.  “ᓇᓅᖏᑦᑐᕐᓖᓐᓇ, 
ᑎᕆᒐᓂᐊᕋᓛᒍᓗᓪᓖᓐᓇ.”  
 ᐃᓄᒃᐸᓱᒡᔫᑉ ᐅᐃᖓ 
ᑲᒪᓐᓂᖅᐳᖅ, ᓇᓄᓪᓚᕆᐅᒻᒪᑦ.   
ᓲᖃᐃᒻᒪ, ᓇᓄᕐᓂᒃ ᑕᑯᓚᐅᖅᓯᒪᔭᖏᓐᓂᑦ 
ᐊᖏᓂᖅᐸᐅᓚᐅᕐᒪᑦ.  ᐃᓄᒃᐸᓴᕐᔪᒃ 
ᐅᑯᓪᓗᓂ ᑎᒍᓪᓗᒍ ᓇᓄᑯᔅᓱᐊᓗᒃ 
ᑮᓇᕐᒥ ᓵᑦᑎᐊᖓᓅᓚᐅᖅᐹ 
ᕿᒥᕐᕈᐊᑦᑎᐊᕆᐊᖅᑐᒍ.  
 ᓇᓄᐊᓗᒃ ᐃᖅᓯᓵᖅᑐᓂ 
ᕿᓱᒃᓯᒋᐊᕐᓂᖅᐳᖅ ᑯᑭᖕᒥᓄᑦ.  
“ᑕᑯᑦᑕᓕᕈᓪᓕ ᖃᓄᑎᒋ ᒥᑭᑎᒋᒻᒪᖔᑦ,” 
ᐃᓄᒃᐸᓴᕐᔪᒃ ᑎᒃᓯᒍᓱᒃᑐᓂ ᐅᖃᕐᓂᖅᐳᖅ.  
“ᑎᕆᒐᓂᐊᕋᓛᑦᑎᐊᕚᓗᒃ!” 
 ᐃᕿᐊᙴᑎᓐᓂᕋᒥᐅᒃ, 
ᐃᓄᒃᐸᓱᒡᔫᑉ ᐊᕐᓈᓘᑦ ᓇᓄᖅ 
ᐃᒋᓐᓂᖅᐹ.  ᐅᖓᓯᑦᑐᐊᓗᖕᒧᑦ 
ᑐᖕᒪᑦ ᐃᓄᒃᐸᓱᒡᔫᑉ ᐅᐃᖓᑕ ᓇᒧᑦ 
ᑐᒃᑲᓗᐊᕐᒪᖔᑦ ᖃᐅᔨᓐᓂᙱᓛ.  
ᐅᐃᒥᓄᑦ ᕿᕕᐊᖅᑐᓂ 
ᐅᖃᕐᓂᖅᐳᖅ,  “ᐃᒃᑯᐊ ᑕᑯᕕᒋᑦ 
ᐃᖂᑎᑲᓪᓚᕈᓘᒃ?”  ᐊᖑᑎᕋᓛᒍᓗ 
ᑕᑯᒋᐊᕐᓂᖅᐳᖅ ᓂᓕᐊᑯᔅᓱᐊᓗᐊᑕ 
ᑎᒃᑯᐊᖓᔭᖓᑕ ᒥᒃᓵᓄᑦ 
ᑕᑯᓐᓂᖅᐳᖅ ᕿᑭᖅᑕᑯᔅᓱᐊᓘᖕᓂᒃ 
ᐃᒪᕕᖕᒦᑦᑑᖕᓂᒃ ᐅᖓᓯᒌᑦᑑᖕᓂᒃ.  
ᐊᒻᒪᐃᓛᒃ, ᐃᓄᒃᐸᓱᒡᔪᑯᔅᓱᐊᓗᒃ 
ᑕᒻᒪᐅᑎᖃᕐᓂᕆᕗᖅ ᐊᖏᔪᐊᓘᖕᓂᒃ 

ᒥᑭᔫᓱᕆᑦᑎᓪᓗᓂ.  ᐊᓱᐃᓪᓛᒃ, ᓄᓕᐊᓂ 
ᐊᔪᕆᖅᓲᑎᓐᓂᕋᓂᐅᒃ, ᐊᖑᑎᕋᓛᑉ 
ᓄᓕᐊᓂ ᐃᓄᒃᐸᓱᒡᔪᒃ ᐅᖃᐅᑎᓐᓂᖅᐹ 
ᐃᖂᑏᒃ ᑲᑎᙵᔫᒃ ᑕᑯᓂᕋᖅᑐᓂᒋᑦ. 
 “ᓇᓄᕐᒥᒃ ᑕᑯᒍᕕᑦ 
ᐊᖏᔪᑲᓪᓚᖕᒥᒃ ᑕᐃᒃᑯᐊᒃ 
ᐃᖂᑏᒃ ᐊᑯᓐᓂᖓᓂᑦ ᑕᑕᑦᑎᔪᒥᒃ, 
ᑐᐹᕐᓂᐊᖅᐸᕐᒪ,” ᐃᓄᐸᓴᕐᔪᒃ 
ᐅᖃᕐᓂᖅᐳᖅ ᐊᐃᑦᑕᐅᖅᑐᓂ.  
ᑕᐃᒫᓪᓗ, ᓄᓇᒧᑦ ᓇᓪᓚᒃᑲᓐᓂᖅᑐᓂ 
ᓯᓂᓯᓐᓂᕆᕗᖅ.  ᐅᐃᕋᓛᖓᑕ 
ᐊᕿᑦᑐᖓᒋᒐᓗᐊᖅᑐᓂᐅᒃ 
ᑎᓕᓯᓂᖓ, ᕿᑭᖅᑖᖅ 
ᐊᑯᓐᓂᖅᑯᖅᑐᔪᐊᓘᖕᒪᑎᒃ ᓇᓄᕐᒥᓪᓗ 
ᑕᐃᒫᑎᒋ ᐊᖏᑎᒋᔪᖃᕈᓐᓇᖏᒻᒪᑦ.  
ᑭᓯᐊᓂ, ᓄᐊᑦᑎᒃᑲᓐᓂᓕᕐᓂᕆᕗᖅ 
ᐅᔭᕋᖕᓂᒃ, ᓂᐊᖁᐊᑕᓗ ᓴᓂᐊᓄᑦ 
ᐃᓕᓪᓗᒋᑦ.  ᐅᔭᕋᐃᑦ ᖃᑦᑎᒃᓯᑲᓪᓚᒻᒪᑕ, 
ᐅᔭᕋᐅᑉ ᖄᖓᓄᑦ ᐃᖏᑦᑐᓂ 
ᐃᒪᕕᖕᒧᑦ ᑕᑯᓐᓇᓕᕐᓂᖅᐳᖅ.  
ᑕᐃᒪᐃᒐᔪᒃᐸᖕᓂᕐᒪᑦ, ᐅᓐᓄᐊᓕᒫᖅ 
ᐃᖅᑯᒪᕕᒃᓴᐅᔫᔮᖏᒃᑲᓗᐊᖅᐳᖅ, 
ᓄᓕᐊᖓᑕ ᖃᙳᐃᓂᖓ ᐅᔭᕌᓗᖕᓂᑦ 
ᑲᓱᒃᑕᖅᑕᐅᕙᓗᒃᑑᔮᕐᓂᕐᒪᑕ. 
 ᑕᕝᕙᑕᐃᓐᓇᖅ, ᐃᓄᒃᐸᓱᒡᔫᑉ 
ᐅᐃᖓ ᐅᔾᔨᕈᓱᓕᖅᑐᕕᓂᖅ ᐊᐅᓚᔪᒥᒃ 
ᐃᒫᓗᖕᒥᑦ ᑖᖅᑐᐊᓗᖕᒥᒃ.  ᑭᓱᓗᑭᐊᖅ 
ᓴᖅᑭᓕᖅᑐᓂ ᕿᑭᖅᑖᒃ ᐊᑯᕐᖓᓐᓂ.  
ᐱᖃᓗᔮᓘᔮᖅᑐᖅ ᐃᒫᓂᑦ ᓄᐃᔪᐊᓗᒃ--
ᓇᓄᑯᔅᓱᐊᓗᒃ!
 ᓂᑯᕕᓵᖅᑐᓂ ᐅᔭᕋᐃᑦ 
ᐊᖏᓂᖅᐹᖓᑦ ᑎᒍᓐᓂᖅᐹ.  ᐅᔭᕋᒃ 
ᐊᒃᓱᕈᑦᑎᐊᖅᑐᓂ ᒥᓗᕆᐅᑎᕚ 
ᓄᓕᐊᖓᑕ ᖃᐅᖓᓄᑦ.  “ᒪᑭᒋᑦ!” 
ᖃᐃᒐᓪᓚᒃᐳᖅ. “ᓇᓄᐃᑦ ᓇᓂᕙᕋ!”
 ᓄᓕᐊᖓ ᒪᑭᓵᖅᑐᕕᓂᖅ.  
ᕿᑦᑕᐃᑦᑎᐊᖅᑐᓂ ᐃᔨᖏᓪᓗ 
ᑕᑯᑦᑎᐊᕆᐊᕐᓂᖅᐴᒃ ᓇᓄᑯᔅᓱᐊᓗᖕᒥᒃ, 
ᐅᖃᖅᑐᓂᓗ, “ᐄᓛᒃ, ᑕᕝᕙᓕ 
ᓇᓄᖅ!” ᐅᑯᓪᓗᓂ ᐅᐃᒻᒪᓐᓂᐳᖅ 

ᐅᐃᖓ ᑎᒍᓪᓗᒍ ᑲᒥᖕᒥ ᐅᖏᕐᕕᐊᑕ 
ᐃᓗᐊᓅᕐᓂᖅᐹ, ᑲᒦᖕᓄᑦ ᓱᑲᒋᐊᖅᓯᕕᖕᒧᑦ. 
ᐃᓕᑦᑎᐊᕐᒪᑦ ᑎᒍᒥᐊᑦᑎᐊᖅᑐᓂᓗ, 
ᐅᑯᓪᓗᓂ ᐅᔭᕋᑯᔅᓱᐊᓗᖕᒥᑦ 
ᑎᒍᓯᓐᓂᖅᐳᖅ ᐅᓪᓚᒃᓯᓪᓗᓂᓗ 
ᓇᓄᑯᔅᓱᐊᓗᖕᒧᑦ.  ᖃᓪᓕᔾᔫᒥᒐᒥᐅᒃ, 
ᐅᔭᕋᓱᒡᔪᐊᓗᒃ ᒥᓗᕆᐅᑎᓐᓂᖅᐹ ᓇᓅᑉ 
ᓂᐊᖁᐊᓄᑦ ᑐᖁᑦᑐᒍᓗ.  ᐃᒫᓂᓪᓗ 
ᑎᒍᓪᓗᒍ ᐸᓂᖅᑐᒧᑦ ᓄᓈᕐᓂᖅᐹ.
 ᐅᓐᓄᐊᓕᒫᖅ ᐅᓪᓘᓪᓗ 

ᐃᓚᖓᓄᑦ, ᐃᓄᒃᐸᓴᕐᔪᒃᑯᒃ ᐅᐃᒌᒃ 
ᓴᓇᒃᓴᕐᓂᖅᐴᒃ ᐆᒪᔪᑯᔅᓱᐊᓗᖕᒥᒃ.  
ᐱᔭᕇᕋᒥᒃ, ᓂᕆᑎᐊᕐᓂᖅᐴᒃ 
ᓂᕿᒥᒃ ᓄᑖᑯᓗᖕᒥᒃ ᐃᓚᖓᓪᓗ 
ᕿᓐᓂᓪᓗᒍ.  ᐃᓄᒃᐸᓴᕐᔪᒃᑯᒃ ᐅᐃᒌᒃ 
ᐃᓅᓚᐅᖅᓯᒪᕘᒃ ᐊᕐᕌᒍᒐᓵᓗᖕᓂᒃ.  
ᐃᓪᓗᖃᓚᐅᖅᓯᒪᖏᑦᑑᒃ.  ᑭᓯᐊᓂᓕ, 
ᓄᓇᒥᐅᑕᐅᓚᐅᖅᓯᒪᕘᒃ.  ᐃᓄᒃᐸᓴᕐᔪᒃ 
ᐊᖏᔪᐊᓘᓚᐅᖅᓯᒪᖕᒪᑦ ᕿᓚᒃ 
ᖄᑐᐊᕆᓚᐅᖅᓯᒪᕚ.




